
Орос-зөвлөлтийн нэрт яруу найрагч Александр Блокийн шүлгийн орчуулгын эл бяцхан эмхэтгэлд нэрд гарсан уянгын шүлгүүдээс нь гадна «Скифүүд», «Куликовын талд» гэдэг алдарт бүтээлүүд нь орж байна.


ОРОС1

	 

	Зүүрмэглэх нойртоо ч энгийн биш ээ, чи

	Зүүсгэл, өмсгөлд чинь би эс хүрнэм.

	Дагаад зүүрмэглэхдээ би нууцыг харнам.

	Далдын нууцтайгаа Орос чи нойрсном.

	 

	Илбэчний харц битүүлэг ширтсэн

	Эзгүй намаг, худгийн цахуудтай

	Шугуй ширэнгээр хүрээлэгдсэн

	Шуугих голуудаар бүслэгдсэн Орос минь.

	 

	Үндэс ясаар ялгаатай, ардууд

	Өөр өөрсдийн нутаг хөндий дэх

	Өрвөлзөн дүрэлзэгч тосгодын гэгээнд

	Үүр цайтал тойрон бүжнэ.

	 

	Тайлгач удган, домч эмтэй

	Тариан талбай дээр үрээр мэргэлж

	Цасанд дарагдсан замын шонгууд дээр

	Ясан шуламс чөтгөртэй зугаацна.

	 

	Дээвэр туурга бүхнийг ганхуулан

	Догшин шуурга оволзон хуйларч

	Хуурагдсан бүсгүй хархүүгээ алахаар

	Хутга билүүдэн цасан доор нууна.

	 

	Зам бэлчрүүд зай завсаргүй

	Заяагүй тэнүүлчдийн таягаар сийчигдэж

	Исгэрэх салхи шонд хүүгэн

	Эртний домгийг үглэн дуулна...

	 

	Ийнхүү би зүүрмэглэх нойртоо

	Эх нутгийнхаа гуйланчлалыг харсан юм.

	Элэгдэж хуучирсан навтсаар нь

	Энэлсэн зүрхнийхээ шархыг нуусан юм.

	 

	Будант шөнийн уйтгарт харгуйнуудыг нь

	Булшны газарт нь хүртэл туучсан би.

	Үүр цайтал оршуулгын нь газарт нь

	Өөрийн зохиосон дуунуудаа дуулсан.

	 

	Ямар бурханд улайран итгэснээ

	Ямар хүүхнийг хайрлан явснаа

	Одоо хэнд дуугаа зориулахаа

	Ойлгооч үгүй би, ойлгохыг ч оролдоогүй.

	 

	Ханхар өргөн цээжин дотроо чи

	Халуун сэтгэлээ бүүвэйлэн байна.

	Онгон цэвэр, шулуухан сэтгэлд чинь

	Одоо болтол толбо суусангүй.

	 

	Далдын нууцтайгаа Орос нойрсном

	Дагаад зүүрмэглэхдээ би нууцыг нь харнам. 

	Зүүрмэглэх нойртоо энгийн биш ээ тэр

	Зүүсгэл өмсгөлд нь би эс хүрнэм.

ЦАСАН ҮСЭГ

	 

	Цасан харанхуй хуйлран өтгөрлөө.

	Цасан хунгар тойрон хучлаа.

	 

	Урьд нь мэдэхгүй цасан үсэг, чи

	Уянгат шүлэгт минь олзлогдсон билээ.

	 

	Чамайг би нууцгай сүлжиж

	Цасан утас ээрэн томно.

	 

	Харанхуй гүүрэн дээр надад автсан

	Хамгийн анхных нь чи биш ээ.

	 

	Энд харин цахилгаан гэрэлтэй.

	Тэнд болохоор тэнгис шиг зэлүүд

	 

	Тэсгэм мөстэй, эргүүлэг ус бий.

	Үүдээ би чамд нээж өгөхгүй

	 

	Үгүй,

	Үгүй, хэзээ ч үгүй

	 

	Цасан ширхгүүд ардаа цацруулан

	Сая, сая од уруу ниснэм бид...

	 

	Олзлогдож автсан сэтгэл чинь хүртэл

	Оддын бүнхэр уруу чиглэн ширтнэм...

	 

	Хүйтэн туяат гуниг уруу ширтнэм,

	Хөх оддын цас уруу ширтнэм...

	 

	Хурдлан жирэлзэх чарганууд уруу 

	Хунгарлан бараантах алс уруу ширтнэм...

	 

	Өөрийн эрхгүй чиний харц

	Өөдөөс минь гэнэт ширтэн золгоход

	 

	Хөвсийх цасны гүн нээгдэж

	Халуун уруулууд ойртон золгоно...


Чив чимээгүй. Ийшээ гүн. Тийшээ өндөрлөг.

	Чи ч бас үл дуугарна.

	 

	Надад автсан хөнгөн уйтгар

	Найдваргүй алдарсан сэтгэлд чинь хөвнө

	 

	Цалин мөнгөн өвлийн шүлэг минь!

	Чамайг би цээжээр уншиж байна.

АХИАД Л ЦАС

	 

	Ахиад л цас, ахиад л цас

	Арчин хаяна гишгэсэн мөрийг...

	Хоосон цасан тал дээгүүр

	Хоёр од чимээгүй зүүрмэглэнэ.

	 

	Эвэр бүрээ хүнгэнэн дуулна.

	Эрчлэх хар усны ууран дээр

	Цагаан загалмайг цасан шуурга босгож

	Цасан загалмайг ганцаардмал хар салхи цацлан тараана.

	 

	Алсын алсад, алс холд

	Алтан дэлхий, тэнгэрийн хооронд

	Аймшигт үзэл зугаацан баясна.

	 

	Цасан үүлний цаахна талд

	Хөлөг онгоц зүүрмэглэнэ.

	Хөндөл шургийг нь цасан их бие

	Хөрс шороонд хөмөрчээ.

	 

	Цайдам талаар ч бас л

	Цасан бүрээс-үхэл зугаална...

	Цасан шуурга хар салхиараа

	Цасан цагаан загалмайг босгож

	Газар шороог шүүрдэн байна...

	 

	Цасан загалмайг эвдэн сүйтгэчхээд

	Цастай газраас зайлан одоод

	 

	Үл шингэх хоёр одноос

	Үхэл наашаа дахиад л ширтэнэ...

ОРОС ОРОН

	 

	Эгээ л залуу зандан үеийнх шиг

	Элэгдсэн гурван хударга салбалзан

	Хорол дугуй чивчрэн шигдэж

	Ховил мөр нь тахирласаар...

	 

	Үгээгүй зүдүү Орос орны минь

	Үүгэн сийгэх салхин дуун чинь

	Үнсэн саарал оромжууд чинь надад

	Үнэнч хайрын нулимс шиг санагддаг шүү!

	 

	Заяаг чинь би засах ухаан хүрэхгүй

	Загалмайгаар сүсэглэн биширсээр...

	Илбэ шидтэн хэндээ л бол хэндээ

	Энгүүн бус үзэмжээ өгөн соёрх оо!

	 

	Яах вэ тэд баширлаж, мэхэлж л байг

	Ямар чи үрэн таран болж мөхөх юм биш дээ

	Санаа зовних сэтгэлийн мананд л

	Сайхан дүр чинь л бүдгэрнэ дээ...

	 

	Орос орон минь цаанаа л нэг энэлэлтэй ч

	Олон голын нь урсгалд нулимсан дусал нэмэгдлээ ч

	Онгон тал, ой мод нь бахь л байдгаараа

	Ганган авхайн хамбуурдсан гоёхон алчуур мэт...

	 

	Алчуур доороос ирмэх нүдний харц

	Алсын замд гялалзах төдийд

	Улаач хүний аядуухан дуун

	Уйтгар гунигаар хангинах үес

	 

	Болшгүй зүйл үгүй болж

	Туулшгүй зам ч амар санагдана.

ИВЭЭН ТЭТГЭГЧ ТЭНГЭРИЙН ЭЛЧ

	 

	Хан хорвоогийн харанхуйн дунд надтай амьдрагч тэнгэрийн элч

	Хав харанхуйд хамгаалан хөтлөгч чамдаан би хайртай.

	 

	Саруул гэгээн сүйт бүсгүй минь байсны чинь төлөө, 

	Санаа сэтгэл дэх бүх нууцыг минь булаасны чинь төлөө,

	 

	Хоёр биеийг минь хайрын шөнө, ариун нууц холбосны төлөө,

	Хонгор дүү, болзоот хүүхэн, хайрт охин минь болсны чинь төлөө

	 

	Амьдралын урт замаар хамтдаа явах тавилангийнхаа төлөө

	Аяа, тэр ч байтугай эхнэр, нөхөр бололцсоныхоо төлөө!

	 

	Гинж хүлээсэнд би орж, андгай тангарагтаа чи баригдсаны төлөө

	Гэр бүлийн хараал, ерөөлийг цугтаа эдлэх заяаныхаа төлөө,

	 

	Хүсэн дурлаж тэмүүлдэг бүхэнд минь дургүйцдэгийн чинь төлөө

	Хөөрхий ядуусыг дотроо өрөвдөн тарчилдгийнхаа төлөө

	 

	Үнэт сайхан чөлөөт өдрүүдийг минь мөнгөөр худалдан авч

	Үнэнч нохойн номхон хүлцэнгүйг надаас олохыг санаархан

	 

	Ухаалаг, хүчтэй, чөлөөтэй бүхнийг гянданд хийж түгжин,

	Ухаан бодолд минь дүрэлзэх галыг удтал үл ойшоон

	 

	Өргөн түмнийг минь надтай хамт тэгтэл дордлон үзэгч 

	Өчүүхэн ч гэрэлгүй мунхаг бодолтуудыг үлдээлгүй тонилгож

	 

	Өшөө хонзонгоо авахыг хүсэвч зүрхэлдэггүйнхээ төлөө,

	Өөрийн минь санаа чиний бодолтой зохицолддоггүйн төлөө,

	 

	Өвөг дээдсээсээ үе дамжсан боолын удам учир 

	Өндийн тэмцэх чадал мөхөстөхөд найр тавин эвлэрч

	 

	Өрөвч хүлцэнгүйн хороор санаа сэтгэлээ бохирдуулж 

	Өргөсөн гартаа хутга далайж чаддаггүйнхээ төлөө,

	 

	Тэр ч байтугай өөрийнхөө сул тал, чиний хүч чадал, 

	Тэвчин туулах гашуун оноо хүртсэний чинь төлөө хайртай.

	 

	Халуун хайлмал тугалгаар цутгаж орхисон юмыг 

	Хагалан бутлах зүрх хэнд ч гэсэн хүрдэггүй!

	 

	Үүрийн тэр гэгээ уруу хамтдаан бид харж байлаа. 

	Үнэгэн харанхуйн гүн уруу хамтдаан бид харнам.

	 

	Хувь заяаныхаа тушаалыг хамт адилхан дагана. 

	Хоёулаа бид чөлөөт бодолтууд! Хорсон занасан боолчууд!

	 

	Үг дуугүй дага! Яв! Бүү холд! Зайл!

	Өмнө минь гэрэл байна уу, харанхуй байна уу? Мэдэхгүй.

	Хэн биднийг дууднам бэ? Хэн тэнд уйлнам бэ? Хаашаа бид явнам бэ?

	 

	Хэзээ ч бид салшгүй, үүрд салшгүй хоёулаа!

	 

	Өндийн сэхэх үү? Үрэгдэж алуулах уу? Өөрсдөө үхэх үү?

МОСКВАГИЙН ӨГЛӨӨ

	 

	Элснээ үлдсэн мөрийг үзэж

	Эртлэн босоход нэн таатай.

	Надтай хамт чи минь байгааг санахад

	Нар минь гарч даан таатай.

	 

	Ээнэгшин дассан багын алдрай

	Энхрий чамдаа би хайртай

	Наран тунамал Кремлийн энэ өглөө

	Насны золбоо, чиний гялбаа буюу.

	 

	1909 он долоодугаар сар


* * *

	 

	Хоногшиж залхаасан дуу чимээн дунд

	Хотын олны хөл үймээн дунд

	Хоосорч гутсан санаатай болсон би

	Хоосон зай, шуурга, харанхуйн зүг тэмүүлнэм.

	 

	Урьд юу байсныг, яаж байсныг... мартаж

	Ухаан мэдрэлээсээ бүгдийг арчин хаянам.

	Эргэн тойрон хүйтэн цас, трамвай, барилгууд хүрээлж

	Илчгүй гал, түнэр харанхуй өмнө минь тосном.

	 

	Урхидуулж илбэдүүлж хууртаж орхисон би чинь

	Ухаан бодол солиорч орхиод

	Улс амьтанд хялайлгаад буцаж ирвэл

	Уучилж чадах уу, чи минь намайгаа?

	 

	Алсын зорилгыг чиглүүлэн өгөгч

	Амьдралын замын гэрэлт цамхаг минь, чи

	Шөнийн харанхуй, сэтгэлийн минь цасан шуурга

	Шүлэг найраг, дэмийрлийг минь уучилж чадах уу?

	 

	Эсвэл намайгаа өршөөн уучлалгүйгээр

	Ивээлгүй шөнийн балар тэр замаар

	Эх орноосоо би хулжчихгүйн тулд

	Энэлсэн зүрхийг минь сэрээсэн нь дээр үү?

***

	 

	Харанхуй шөнө, гудамж, дэнлүү, эмийн сан

	Хачин утгагүй бүүдгэр гэрэл,

	Ахин хагас зуун жил амьдарсан ч

	Аанай л ийм байх болно, эцэс байхгүй.

	 

	Үхээд сэхсэн ч ахиад л бүгд хуучнаараа

	Өнө эртний тэр үе шиг эргэн давтагдан

	Харанхуй шөнө, сувгийн усны хүйтэн мяралзаа,

	Эмийн сан, гудамж, дэнлүү байдгаараа л байна.

* * *

	 

	Чимээгүйхэн энэ байшинд, хонгор найз минь, би 

	Чичрэн дагжин халуурч байна.

	Намуухан галын дэргэд бодлогошрон

	Нам гүмхэн суух нь надад таарахгүй нь!

	 

	Салхи исгэрч, далдын дуун хангинаад байна.

	Санаа амар тухтай байх нь аймшигтай байна...

	Найз минь, чиний цаанаас одоо ч гэсэн

	Намайг хэн нэгний нүд ширтээд байна!

	 

	Халуун бүлээн мөрийг чинь түшээд суухад

	Хаа нэгтээгээс далавчны чимээ сонстном...

	Шуурган салхины элч Азрайл намайг

	Шунал гэрэлтсэн нүдээрээ даллан байна!

	 

	1913 оны аравдугаар сар


* * *

	 

	Хар санааны урхинд орж зүрх царцахад

	Хаан хүү Гамлет гэж би өөрийгөө тооцно.

	Анхны сайхан хайр минь сэтгэл зүрхэнд

	Амьд хэвээрээ, ганцаархнаа бүлээн байна.

	 

	Амраг хайрт Офелия минь, чамайг

	Амьдралын хүйтэн шуурга аваад явчихсан.

	Хонгор хан хүүгийн адилаар би одоо нутагтаа

	Хорт сэлмээр сүлбүүлэн үхэж байна.

	 

	1914 оны хоёрдугаар сарын 6


* * *

	 

	Эргэн санаж дурсахдаа бүгдийг би ерөөнөм,

	Илүү хувь тавиланг хэзээ ч би эрээгүй,

	Ай даа зүрх сэтгэл минь, хэчнээн ч их хайрлав!

	Ай даа, ухаан бодол минь, хэчнээн ч их дүрэлзэв!

	 

	Гаслан зовлон, аз жаргал аль нь ч гэсэн надад

	Гашуун ул мөрөө үлдээж орхисон байг

	Уйтгар гуниг үргэлжлэвч, халуун хайр ундравч

	Урьдын гэрэл гэгээгээ өчүүхэн ч би алдаагүй.

	 

	Өөр нэгийг би зовоож эхэлсэн нь чи байна.

	Өршөөж хайрла намайгаа, хоёулхнаа байх болжээ бид. 

	Үгээр чинь надад хэлээгүй байсан бүхнийг

	Өөдөөс чинь би тэгэхэд ганцхан хараад л мэдсэн.

	 

	Амьд хэвээрээ зүрх минь цээжиндээ догдлон цохилж

	Анхааралтай харц намайг ширтэн харах төдийд

	Цастай хахир шөнийн бараан харанхуйг туулан 

	Цаашдын замаа би итгэлтэйгээр үргэлжлүүлнэм.

	 

	1912 оны нэгдүгээр сарын 15

	 


* * *

	 

	Зүрх шимшрэм дуу ойртном. Тэр чимээг даган сэтгэл залуужнам.

	Зүүд нойртоо чинийхээ танил гарыг би үнсэн амьсгаа дарнам.

	Тэгээд ахин би хүүхэд, ахин нууц амраг болж ганга жалга, шарилж үзэгднэм.

	Тэр шарилжин дунд өргөст нохойн хошуу улайрч үдшийн манан татнам.

	Цэцэг навчис, өргөст мөчрийн цаанаас, хуучин байшин миний зүрх уруу шагайнам.

	Цэлмэг тэнгэр тэр чигээрээ үргэлжлэн ягаарч чиний цонх уруу шагайнам.

	Унтах нойртоо ч болтугай, урьдын танил энхрий гарыг халуун уруулдаа би наанам.

	Учир битүүлэг ч, лавтайяа чиний тэр дуу хоолойд хамаг амьдрал, зовлонгоо би өргөнөм.

	 

	1912 оны тавдугаар сарын 2


* * *

	 

	Тэнд суунаглах утаан дунд тэнгэр цэлмэгхэн

	Тэнд галуун цувааны ганганаан дэндүү тодхон.

	Хүсэн хайрладаг нутагтаа очоод би хөгжилтэй, чөлөөтэй хүчтэй болном.

	Хүрч болшгүй, ойлгох аргагүй чимээг би сонсном.

	Уйтгарт намар бийрээ авч бүдэг өнгөөр тэнд улам улам эрээчин байгаа.

	Урьд эртний ой ирт сүхний доор тэнд улам улам шингэрч байгаа.

	 

	1910 оны есдүгээр сар


* * *

	Бүдэгхэн цасан дээр хар хэрээ,

	Борхон мөрөн дээр хархан хилэн.

	Өрөвдөм гунигтай хоолой чинь надад

	Өмнөдийн шөнийн тухай дуулна.

	Хөлгүй тэнгист дохио авсан мэт

	Хөнгөрсөн зүрх хүслэнтэй амарлингуй

	Харанхуйн цаадах мөнхийн хязгааргүй уруу

	Хатирч хүлэг амьсгаадан дүүлнэ.

	Цаст салхи, чиний амьсгаа

	Сатаарч ташуурсан миний уруул...

	Валентина минь, од минь, мөрөөдөл минь!

	Гургалдай хоолой чинь хэрхэн дуулнам...

	Чиний үнсэлтээс халуурсан дэмийрэл

	Цыган дууны бүгтхэн аялгуу

	Алсын одны зуурдын харвалт

	Аймшигт давчуухан ертөнцөд багтах юм!

	 

	1910 оны хоёрдугаар сар


* * *

	 

	Хорвоо дэлхий нисэж, он жилүүд ч нисэж

	Хотол ертөнц бидний зүг түнэр царайлан ширтэнэ. 

	Ядарч дөжирсөн санаа минь, чи аз жаргалын тухай 

	Яасан ч олон удаа давтан давтан нотлов доо?

	 

	Аз жаргал гэж юу юм бэ? Бүрэнхий цэцэрлэгт, эсвэл 

	Бөглүү ойн гүнд унасан үдшийн сэрүүн үү?

	Архины охь, хүсэл тачаал мэт оюун санааг мөхөөх 

	Агшин зуурын тийм баргар харанхуй тайвшрал уу?

	 

	Аз жаргал гэж юу юм бэ? Сэтгэл зовоосон бүхнийг мартагнан

	Сэхээ авах зуурдын хомсхон тэр агшин уу?

	Сэрэхэд дахин ухаан бодлогогүй, учир нь ойлгогдохгүй 

	Цээж базалсан нислэг эхэлнэ...

	 

	Аюул осол өнгөрлөө дөө гэж бодон

	Амьсгаа авах агшинд ахин таталж чангаана!

	Ээрүүл шиг эрчлэн дүнгэнэн нисэж

	Ийшээ тийшээ хамаагүй хандсан зүг уруугаа шидэгдэнэ!

	 

	Үзүүр хурц халтирамтгай ирмэгээс барьж

	Үргэлжийн дүнгэнэх тэр чимээг сонсож

	Ээлжлэн үүсэх шалтгаан, орон зай, цаг хугацааны 

	Эрээн барааныг үзсээр галзуурах нь ээ, бид...

	 

	Амьдын там болсон чимээ хэзээ нэг намдах бол? 

	Амсхийх чөлөөгүй сонсох чадал тэнхээ хүрэхгүй нь...  

	Аймшигтай ч, зэрлэг ч санагднам! найз минь,

	Аль вэ гараа нааш нь өг! Ахин бүхнийг мартагнацгаая!

	 

	1912 оны долоодугаар сарын 2


КОМАНДОРЫН АЛХАА

	 

	В. Л. Зоргенфрей

	 

	Хаалга үүдийг зузаан хөшиг таглажээ.

	Харанхуй цонхны цаана өтгөн манан татжээ.

	 

	Айдас гэж юу байдгийг нэгэнт мэдсэн Дон Жуан чамд 

	Ааг нь суларсан эрх чөлөө одоо ямар хэрэгтэй вэ?

	 

	Үзэмж тансаг унтлагын өрөөнд хүйтэн болоод хоосон. 

	Үйлчлэгч зарц бүгд унтана, шөнө ч бас дүлий,

	 

	Алс холын, үл мэдэгдэх, жаргалтай нэгэн орноос 

	Азарган тахианы донгодох л тов тодхон дуулдана.

	 

	Аймхай урвагчид энэ чимээний амгалан сайхан нь хамаагүй биш үү?

	Амьд явах мөч нь аль хэдийн дуусжээ.

	 

	Зүрхэн талдаа гараа зөрүүлээд хатагтай Анна унтаж байна.

	Зүүдэн дундаа умбан хатагтай Анна нойрсож байна...

	 

	Аймшигт догшин нэгэн дүр таг хөдөлгөөнгүй болж 

	Арын толинд туссан нь хэн гэгч нь тэр вэ?

	 

	Авс булшинд унтах таатай байна уу, Анна минь? 

	Амьдын бус зүүд амттай байна уу, Анна минь?

	 

	Амьдрал гэдэг хоосон, ухаан байхгүй, ёроолгүй! 

	Алалдан тулалдах талбар дээр гараад ир, тавилан минь!

	 

	Хариуд нь харин ялсан мэт, хайрлаж бас дурласан мэт 

	Харанхуйлан хуйлрах цасан дунд эвэр бүрээ л дуулна...

	 

	Унтан нойрсох шөнө уруу оч гэрэл цацлан

	Ууль шувуу мэт чимээгүй, хар мотор нислээ.

	 

	Сэмхэн сэмхэн мяраасаар, хүнд алхаагаар гишгэлсээр 

	Сэрж амжаагүй байшинд командор ороод ирлээ...

	 

	Үүд хаалга дэлгээстэй. Дагжим жавар дундаас

	Үргэлж цохилох цагны сөөнгөдүү хоолой сонстох нь:

	 

	«Оройн хоолонд урьж, намайг чи дуудсан.

	Одоо би ирлээ, Харин чи бэлэн үү?...

	 

	Хатуу ширүүн асуултад хариу үл сонстоно.

	Хариу үл сонстоно. Анир чимээгүй, нам гүм.

	 

	Үзэмж тансаг унтлагын өрөөнд үүрийн гэгээнээр аймшигтай.

	Үйлчлэгч зарц бүгд унтана, шөнө ч бас цонхигор.

	 

	Үүр гийх цагаар хүйтэн бөгөөд хачин

	Үүр гийх цагаар шөнийн харц бүүдгэр.

	 

	Ариун гэгээн дагина минь! Анна, чи хаана байна? 

	Анна! Анна! Анна! Анир чимээгүй нам гүм.

	 

	Сүрдэм догшин үүр шөнийн бараан манан дундаас 

	Сүүлчийн удаа өнөөх цаг, чимээтэйхэн цохилохдоо:

	 

	«Үхэх цагт чинь л Донна Анна өндийн босож ирнэ.

	Үхлийн тэр цагт л Донна Анна босно» гэнэ.

	 

	1912 оны хоёрдугаар сарын 16.


* * *

	 

	Амьдралд оногдсон аюул түгшүүр биднийг

	Айлгаж цочоохгүй агшин бас байдаг.

	Халуун гараа хэн нэг нь мөрөн дээр чинь тавьж 

	Хайрлан энхрийлсэн харцаар нүд уруу чинь ширтэнэ.

	 

	Амь зуухын аар саархан бүхэн

	Агшин төдийд ёроолгүй харанхуйд живж

	Ангал шиг тэр харанхуйн дээгүүр аажмаар

	Анир чимээгүй солонго мэт тогтоно.

	 

	Ид шидийн энэ нам гүмд

	Идэр залуу насны мартагдсан нэг ая

	Хөгжмийн утас мэт хөвчиртөл хүчилсэн сэтгэлийн

	Хөдөлгөөнгүй чавхдасанд хөг оруулахаар хөндөнө.

	 

	1912 оны долоодугаар сар.


БУУРАЛ ӨГЛӨӨ

	 

	“Манант өглөө, буурал өглөө...”

	Тургенев

	 

	Шөнө өнгөрч өглөө боллоо. Бурхан өршөөг! 

	Гэр гэртээ харьцгаая!

	Сүмийн бяцхан хонхнууд харшин жингэнэн байна.

	Мөс шиг хүйтэн төмрөөр цочоон хайрч

	Мөнгөн бөгжнүүдээ чи уруулд минь наана.

	Уран сайхан гарыг чинь биш, энэ бөгжнүүдийг

	Удаа дараалан үнсэж би ханалаа..

	Усан бороотой, уйтгараа барж өнгөрөөсөн шөнийн

	Тас харанхуйн цаана хүлээж байсан хагацал,

	Танхил эрх чөлөөний сортоо

	Тайван гэдийсэн мөрөн дээр чинь байна...

	Өглөөний сөөнгөдүү залхсан дуу хоолой,

	Үнсэн доорх цог шиг бүүдийсэн харц...

	Үгүй ээ, амьдралыг ч аз жаргалыг ч би

	Үүр цайтал ийм харцнаас олж аваагүй!...

	Өнөөдрийн энэ хоолой надад

	Өчигдөр гитартай хоршин тайзан дээр хангинаагүй!

	Бяцхан жаал хүү шиг хөлөөрөө газар малтан

	«Баяртай» гэснээ... намбатайхан ёслоод гараа авахад нь

	Бугуйвчтай нь энгэрийн зүүлт хоршин жингэнэлээ.

	(Бүүр түүрхэн дурсамж энэ л байна)...

	Атгуулсан гарыг нь өвдтөл базлан

	Анир чимээгүйд түүнийг би ширтэн зогсном...

	Ахин бид лавтайяа уулзалдахгүй дээ...

	Хагацахдаа тэгээд юу хэлэх билээ?...

	«Баяртай, үүнийг чамдаа дурсгая.

	Бас нэг мөнгөн бөгж гартаа зүү.

	Борхон зүрхэндээ дурсамж үлдээхгүйн тулд

	Мөнгөлөг хайрсаар хучиж орхи...

	Халуун илчинд хайлан нисэж өнгөрсөн

	Хайрын шөнө шиг нисэн од, чи минь.

	Харин цаг хугацаа бидний дурсамжийг бөхөөн унтрааг.

	Хамт явсан замыг маань цас будран хучиг.

	 

	1913 оны арван нэгдүгээр сарын 29.


* * *

	 

	Хойно хойноосоо он жилүүд өнгөрсөөр байсан ч 

	Хоосон бодолт харалган би юу ч ухаарсангүй явлаа. 

	Ганц ч удаа чи намайг хайрласангүй гэдгийг

	Гагцхүү өнөөдөр л би зүүдэндээ мэдлээ...

	 

	Учир мэдэхгүй насны минь дүрэлзсэн галыг унтрахад

	«Уучлаарай» гэж хэлээд явчхаж билээ чи.

	Учрах ёстой хүн чинь би биш байжээ.

	Урьдах замд чинь тааралдсан тохиолдлын нэгэн байжээ.

	 

	Өрөөл бусадтай одоо хутгалдчихсан амьдрал минь 

	Өдий болтол чиний тэр л хайраар дүүрэн

	Зөвхөн тэр л бодол үргэлж намайг эзэмдсээр

	Зүүдэнд минь бас өнөөдөр тэр л дуу эгшиглэлээ...

	 

	1915 оны есдүгээр сарын 30


* * *

	 

	Бүхнээс тодхон, бүхнээс үнэнч, сэтгэл булаам байлаа чи

	Бүү намайг зүх, бүү намайг зүх!

	Амьдралын минь галт тэрэг цыган дуу шиг хурдлан 

	Ахин ирэхгүй тэр өдрүүд шиг харван одном...

	 

	Хайрлан дурладаг байсан бүхэн минь хажуугаар минь өнгөрнөм..

	Харин өмнө минь үл мэдэгдэх зам тосном.

	Арилан баларшгүй, адислан ерөөсөн 

	Ахин давтагдахгүй хайртай бүхэн минь... өршөө намайгаа!

	 

	1914 оны наймдугаар сарын 31


* * *

	 

	Өөртөө анд нөхөд ч, үзэл нэгтэн ч эрэлгүй

	Үргэлж чи ганцаараа явсан!

	Аз жаргалыг хүлээн нээлттэй байсан зүрх уруугаа 

	Аймшигт хутгыг чи хайр найргүй зоожээ.

	«Ухаан бодолгүй найз минь! Жаргалтай байж болох байж чи!...»

	 

	«Үймэрсэн шуургатай амьдралын бүрхэг өдрүүдэд 

	Үхэшгүй мөнхийн аз жаргалыг бид

	Үүрд хадгалж чадахгүй болохоор

	Үнэндээ би түүгээр яах юм бэ?»

	 

	1914 оны наймдугаар сарын 26


* * *

	 

	Эрээгээ алдан сэхээгүй нүгэл хийж

	Эргэх өдөр шөнийн тоог алдаж

	Шартаж хүндэрсэн толгойгоо ганзагалан

	Шагайн гэтсээр сүмд орно.

	 

	Гурван удаа газарт мэхийж

	Долоон удаа өөрийгөө адислаад

	Нулимж бузарласан бохир шаланд

	Нууцгай гэгч нь духаараа шүргэнэ.

	 

	Гуулин зоос тавагт хийгээд

	Гурав, дахиад долоон удаа

	Зуун жилийн хуучин шүтээнийг

	Зулгуй үнсэлтээр будаж өгнө.

	 

	Тэндээс эргээд харих замдаа

	Тэр л зоосоор бусдыг хэмжиж

	Өлсгөлөн хавыг харж зогьсуулснаа

	Үүдний дэргэдээс өшиглөн зайлуулна.

	 

	Онгон шүтээний өмнөх дэнлүүн доор

	Орлого зарлагаа тооцон цайлаад

	Тавдан хайрцгаа онгойлгон үзэж

	Татварын бичгээ баярлан шүлсдээд

	 

	Таатай зөөлөн өдөн дэрэн дээр

	Таг дугжран нойрсоод өгнө...

	Орос орон минь, чи ийм л билээ.

	Ондоо юунаас ч эрхэм билээ наддаа.

	 

	1914 оны наймдугаар сарын 26


* * *

	 

	ээждээ

	 

	Нижгэр найрт хөгжин цэнгээд

	Нэлээд оройтон гэртээ ирлээ би.

	Тухтай буланг минь хамгаалан манаж

	Дулаахан өрөөнд минь шөнө л тэнүүчилнэ.

	 

	Бүх зүс царай, бүх гомдол

	Бүгд нийлээд нэгэн зүс, нэгэн толбо болно.

	Хоосон салхи цонх уруу үлээж

	Хойдхын уншлагыг нойрмог дуулна...

	 

	Уруу татагч минь л үл унтаж

	Зулгуй маягаар шивнэх нь: «За ингээд,

	Өөдгүй жигшүүр, өнгөрөн одох бүгдийг

	Өнгөрсний тухай гэмгүйхэн худал дуул».


НАМРЫН ӨДӨР

	 

	Хонгор найз минь, чамтайгаа би

	Хоосорсон тариан талбайгаар гэлдрэхэд

	Сэрүүн харанхуй сүмд орсон мэт

	Сэтгэл санаа уяран нээгднэм.

	 

	Намрын налгар, өндөр тэнгэрт

	Навсгар хэрээ л бөглүүхнээр

	Найз нэгийгээ дуудах нь сонстоно.

	Настай эмгэн ханиах нь дуулдана

	 

	Тариа ээн хатаах газраас

	Тайван суунаглах утаан доор зогсож

	Алслан холдох тогорууны цуваа уруу

	Алдахгүй харцаар харуулднам, бид...

	 

	Ташуулдан хошууран шувууд ниснэ.

	Дагуулан удирдагч нь ганганан уйлна...

	Наад шувуу нь юу гэж гунганана вэ? Юу гэж?

	Намрын нулимс ямар учиртай вэ?...

	 

	Тоймгүй ядуу, намхан тосгодыг

	Тоолох нь байтугай хараад ч гүйцэхгүй.

	Сүүдэр туссан бүрхэг өдөр

	Шүүдэрт нуга дахь түүдэг ёлтойно...

	 

	Үгээгүй ядуу эх нутаг минь,

	Өр зүрхэнд минь юу нь билээ, чи?

	Үйлийн үргүй хайртай хань минь

	Өрөвдөм гашуунаар юундаа уйлна вэ?

	 

	1909 оны нэгдүгээр сарын 1,


СОНИНООС

	 

	Үүр хаяармагц сэмхэн босож багачуудаа адисаллаа. 

	Үр хүүхдүүд нь жаргалтай зүүдэнд умбацгаана.

	Сөгдөн сууж халуурсан духаараа шал шүргэн

	Сүүлчийн удаа газар дэлхийдээ тэр эх мэхийлээ.

	 

	Их л баяртайгаар санаа алдан Коля сэрлээ.

	Ид шидийн сайхан зүүдэндээ мөн л итгэсээр.

	Орцны үүд тэр доор чангаар хаагдахад

	Огцом чимээнд шил доргиод чимээгүй болов.

	 

	Өчнөөн цаг өнгөрлөө. Тэгтэл нэг нь ирлээ.

	Өвлийн малгай дээрээ тугалган тэмдэгтэй хүн байлаа.

	Хэд тогшино. Хэсэг байзнан хүлээнэ.

	Хэн ч үүд тайлсангүй. Хүүхдүүд нуугдан тоглоно»

	 

	Сар шинийн хөгжүүн цэнгэл,

	Салхи жавартай үе байлаа.

	 

	Ээжийнхээ улаан алчуурыг энд тэнд нууцгаана.

	Энэ алчуурыг ээж нь өглөө бүр боодог сон.

	Өнөөдөр харин түүнийгээ гэртээ орхиод явжээ.

	Өнцөг булан бүрд нуун аваачиж тоглосоор.

	 

	Харуй бүрий гэтсээр ирлээ. Хүүхдүүдийн сүүдэр

	Ханан дээгүүр дэнлүүний гэрэлд сүүдгэнэнэ.

	Доороос нэг нь шатны гишгүүр тоолон ахина.

	Тоолж дууслаа. Тэгээд уйллаа. Тэгснээ тогшлоо.

	 

	Хүүхдүүд чагнаад уралдан очиж хаалгаа онгойлгов. 

	Хөрш айлын бүдүүн авгай шөл авчирчээ.

	«Идэцгээ» гэж аяархан хэлээд өвдөг сөгдөн.

	Ээжийн нь адилаар хөөрхий тэднийг адислан залбирлаа.

	 

	Энхрий жаалууд минь, ээж нь одоо амарсан.

	Эргэж ирэхгүй. Өөрөө төмөр зам дээр хэвтчихсэн. 

	Сайн санаат хүн, бүдүүн хөрш авгайдаа

	Санаа тавьсанд нь баярлалаа, баярлалаа.

	 

	Ээж минь тэсэн тэвчиж чадсангүй дээ...

	Энэлэл зовлонг мэдэхээргүй болсон

	Ээж минь одоо амарсан.

	Ээж минь үхчихсэн билээ л.


ИЖИЛ ХҮН

	 

	Аравдугаар сарын манант нэгэн өглөө би

	Аман дотроо дуу аялан сажилж явлаа.

	(Аяа, үнээр өгөөгүй үнсэлтийн мөч!

	Аяа, өөрийгөө худалдаагүй хүүхнүүдийн энхрийлэл!)

	Нэвтэрч харшгүй манан дундаас гэнэт

	Нэгэнт мартагдсан дууны ая тодорлоо.

	 

	Анхил залуу нас минь зүүдлэгдэж эхлэв.

	Амьд юм шигээр чи минь, чи минь бас байна...

	Салхи, бороо, харанхуйгаас би салж

	Сайхан мөрөөдөлдөө хөтлөгдөн одлоо...

	(Хаа холын залуу нас минь зүүдлэгдэнэ.

	Харин тэгээд чи, чи минь буцаж ирэх үү?)

	 

	Нүүгэлтэх манант шөнийн дундаас гэнэт

	Насжиж яваа хархүү гарч ирэн

	(Үнэхээр би зүүдэндээ ч үз л үү хачин юм)

	Өөдөөс минь чиглэн найган алхана.

	Яах аргагүй шөнийн манан дундаас гарч

	Яг намайг чиглэн тэр ойртлоо.

	 

	«Бусдын толинд нүүрээ харж

	Бусдын эхнэрийг нүглээр үнсэж

	Нойтон манангаар үргэлж амьсгалж

	Найган гэлдэрч залхлаа...» гэж шивнэнэ.

	Бас дахин бид уулзалдана гэхэд

	Байж болшгүй хачин санагдаж эхэллээ...

	 

	Ичгүүр сонжуургүйгээр гэнэт тэр инээтэл

	Эргэн тойронд хэн ч алга...

	Уйтгарт энэ дүр танил ч юм шиг

	Урьд нь түүнийг би харсан ч юм шиг...

	Үнэндээ гэхэд би толины гадарга дээр

	Өөрөө өөртэйгөө уулзсан юм болов уу?

	 

	1909 оны аравдугаар сар.


* * *

	 

	Хүний хайр халамж, уй гашуу ч хүртээлгүй болж

	Хөөгдөж туугдан бүгдэд мартагдсан үедээ

	Хүсэл сэтгэлийг чинь татдаг байсан бүхэн

	Хүйтэн авсан дотор нойрсож байхын цагт

	Аргаа бартал өвдөж туйлдчихаад

	Анир чимээгүй хотын гудамжаар

	Амсхийж тайвшрахаар гэрийн зүг гэлдрэхдээ

	Алаг нүдний чинь сормуус нулимсандаа цантан хүндэрвэл

	Агшин зуурын төдий чи зогсоод

	Амгалан шөнийн нам гүмийг чагна.

	Гэгээн өдөр олж хараагүй амьдралыг

	Гэнэт чи сонсголоороо мэдэрч

	Цагаан цэцэрлэгийг нөмөрсөн хар шөнө

	Цаанаас ирэх өглөөг чимээгүйхэн хүлээхийг

	Цайрах заадсаараа дэлгэгдсэн тэнгэр үргэлжлэхийг

	Оройн түүдгийн утаа, цаст гудамжны эл хулийг

	Огтоос өөр шинэ харцаар ажна.

	Хоосорч гутарсан сэтгэлдээ чи гэнэт

	Хонгор эхийнхээ гудайсан тэргүүнийг харна.

	Харьцуулах аргагүй үнэтэй энэ агшинд

	Хажуу замын дэнлүү дээрх цасан угалз,

	Халуун цус царцаам хүйтэн жавар,

	Хар гунигаар хөрсөн хайр бүгд

	Хайрлан талархах зүрхэнд чинь ноцон асахад

	Хорвоогийн амьдрал Брандийн2 тогтоосон хэмжээнээс

	Хосгүй өргөнөөр хэмжигддэг гэдгийг ухаарч

	Энэ ертөнц мөн л сайхан хэвээрийг үзээд

	Энхрийлэх сэтгэлдээ чи бүгдийг ерөөн адисална.

	 

	1911 оны нэгдүгээр сар.


ЗООГИЙН ГАЗАРТ

	 

	Уужим цайвар тэнгэр нэлдээ

	Ув улаан туяагаар нүүгэлтэн шатаж

	Тэнгэрийн улбар мандлын наана гудамжны дэнлүү гэрэлтсэн

	Тэр оройг (байсан ч байг, байгаагүй ч байг) би хэзээ ч мартахгүй

	 

	Зайгүй дүүрэн танхимд захдуухан сууж байлаа би 

	Залуу насны хайрын тухай хийл хөгжим дуулна.

	Тэр үдшийн тэнгэрийн өнгөт дарсыг би хундагалаад 

	Тэгэхдээ энэ бол хар сарнай хэмээн чамд би явууллаа.

	 

	Ихэмсэг бардам харцнаас чинь эвгүйцсэн хэдий боловч

	Эрдүү тайван ширтэн намбатайхан мэхэсхийлээ. 

	Хажуу дахь нөхөртөө хандан зориуд чи чангаар

	«Харав уу, энэ ч бас надад дурлачхаж» гэж хэллээ.

	 

	Энэ үгэнд чинь оноосон хариуг өгөх мэт

	Эгшигт хөгжмийн чавхдас галзуурсан мэт хангиналаа... 

	Идэр залуу насны омголон зэвүүцэлдээ болж

	Үл мэдэг чичрэх гар чинь сэтгэлд буун хоцорлоо...

	 

	Айсан шувуухайн хөдөлгөөнөөр гэнэт ухасхийгээд

	Амарлингуй зүүд мэт хөнгөнөөр хөвөлзөн өнгөрлөө... 

	Анхилам үнэрт ус ханхийн, сормуус чинь чичирч

	Үнэт торгон хувцас чинь түгшүүртэйхэн шаржигналаа. .

	 

	Над уруу толины гүнээс харц чулуудахад чинь

	«Намайг барь л даа!» гэж сэтгэл чинь хашхирна.

	Чимэг зүүлтээ хангинуулан цогтойгоор бүжиглэх

	Цыган бүсгүй хайрын дууг үдшийн туяанд зориулна.

	 

	1910 оны дөрөвдүгээр сарын 19.


ШУЛАМ

	 

	Хамаг хүчээрээ намайг тас тэврээч.

	Харийн хүмүүсийн дунд би тэнүүчилж явсан, амьдарч яваагүй...

	Хайрын шунаг үнсэлтийг эрж

	Халуурч дэмийрэх зүүд минь ээ! Би шинэ ертөнцийг харж байна!

	 

	Уйтгарт унаж аргаа барсан цөхрөлд чинь

	Урьдын мэдэхгүй хаврын гуниг тодорч

	Алс холоос бүлээн цацраг намайг ивээнэ.

	Аялгуут бишгүүрийн дуу ууланд хангинана.

	 

	Уй гашуутайгаар элгэндээ гараа эвхсэн

	Уймарсан уруул, ядарсан харцтай төрхийг

	Уянгат тэр цуурай, тэр цацраг дээр нэмж

	Униартан цэнхэртэх ууланд би авчирлаа.

	 

	Уулын шингэх нарны түймрийн өнгийн дунд

	Уужран алсалж хөхрөх далавчны дэвэлт дээрээ

	Орь ганцаараа зүүдтэйгээ, Тамарын тухай мөрөөдөлтэйгөө

	Ойн эзэн савдаг би, үүрд тэнхэлгүй туйлдана...

	 

	Үүрэглэн зүүрмэглэх нойрт минь холын хот айлд 

	Үхэшгүй мөнхийн уулсын, энгэр хормой бэлд 

	Үзэсгэлэнт царайг далдалсан гивлүүрийн хэрэггүй хуниас

	Үлээх салхинд наашаа уйтгартайгаар дэрвэнэ...

	 

	Тойрон бүжиж зугаацан, тэнд бас уйлалдацгаана.

	Тоос манаран хуйларч бишгүүр хөгжим ёолно....

	Хүргэн хүү яаран давхивч хуримдаа хүрч очихгүй! 

	Хүлээж отсон Чечений сум бүхнээс илүү итгэлтэй.

	 

	1910 оны дөрөвдүгээр сарын 19.



	




	АНД НӨХДӨДӨӨ

	 

	“Хараал идсэн чавхдас минь дуугаа аяд!”

	А. Майков

	 

	Дайсагнасан сэтгэлээр бид бие биедээ хандаж 

	Далдуур жөтөөрхөн харь хөндийхөн дүмбийцгээнэ. 

	Үргэлжийн энэ дайсагнал байхгүйгээр

	Үнэндээ бид яаж ажиллаж амьдрах сан бол!

	 

	Дор бүрдээ бид чармайн хичээж

	Дотор нь суудаг гэр орноо хордуулж

	Хананд нь хүртэл хорт санаа шингэсэн болохоор

	Хар толгойгоо хийх ч газар алга, яая гэх вэ дээ!

	 

	Тайван жаргалд итгэхээ больсон бид

	Тачигнатал инээсээр ухаан солиорном.

	Ганхаж найгасан согтуу бид гудамжнаас

	Гал голомтоо хэрхэн нурахыг харнам, яая гэх вэ дээ!

	 

	Амьдралд, эв найрамдалд ч урван шарвагч

	Ашиггүй хоосон үг чалчигч бид

	Хойшдын замаа цэвэрлэн засахчаа болж

	Холын үр саддаа бэлднэм. яая гэх вэ дээ!

	 

	Халгай ургасан хашааны эзгүй ёроолд

	Хаягдаж хоцорсон хувьгүй яснууд минь өмхийрөхөд

	Бидний тухай хэзээ хойно нэгэн түүхч

	Бишрэм бүтээлээ туурвин бичих болно...

	 

	Хараал идмэрийн тэр амьтан тэгээд

	Огтоос гэмгүй үр хүүхдүүдийг маань

	Он сар, төрсөн, үхсэн өдөр

	Олхиогүй эшлэл үгсээр овоолон дарж зовооно...

	 

	Утгагүй нэгэн доцентын олз болж

	Увайгүй шүүмжлэгчдийг улам олшруулах

	Утгагүй амьдрал ийм л хэцүү яршигтай.

	Уйтгарт хувь тавилан ийм л нарийн...

	 

	Ханхийсэн шинэхэн шарилжид дарагдан

	Тайван нойроор үүрд мөнх нойрсох сон!

	Хараал идсэн номууд минь бүү дуугар!

	Та нарыг би хэзээ ч бичээгүй!

	 

	1908 оны долоодугаар сарын 24.


* * *

	 

	Харанхуй шөнө бүрэлдэж, харанхуй шөнөөр төрөхдөө би

	Харах нүдээ дөнгөж нээнгүүт дуу алдан хашхирсан нь: 

	Хайртай ээжийн минь ёолох дуу дэндүү хэцүү зовлонтой

	Хар шөнийн ангайсан ам дэндүү гүн санагдсаных байж.

	 

	Бүүдгэр харанхуй сийрч хойноос нь

	Бүр ч уйтгартай өдөр залгамжилна.

	Улиг болсон үйл явдлууд нэгэн хэвээр

	Уйдаж залхмаар давтагдан бөөгнөрнө.

	 

	«Байх ёстой бүхэн ёсоороо байх болно» гэж

	Балчир ахуй үед минь намхан цонхны минь доор 

	Тэнэмэл баян хуурч хөгжимдөн дуулдаг байсан сан. 

	Тэгээд би одоо яруу найрагч болчихжээ.

	 

	Цагаасаа өмнө гуниг суусан нүдэнд минь

	Сэгсгэр бужгар үсэнд минь дурлал шингэж

	Олон удаа би гоо сайхан бүсгүй хүний

	Ов мэхэнд баяртай нь аргагүй оосорлогджээ.

	 

	Ёстой юм ёсоороо болж өнгөрлөө.

	Хайр дурлал, шүлэг найраг, хар гуниг цөм бүрдэж

	Энгүүн дөлгөөн амьдралын гол мөрөн

	Энэ бүгдийг урсгалдаа хаман одлоо.

	 

	Тас харанхуй шөнө шиг сохор байлаа би

	Таг сохор чигээрээ амьдрахыг бодож байлаа...

	Тэгтэл нэгэн удаа харанхуй бунхан нээцгээж

	«Тэнгэр дэлхийн эзэн чамтай байна» гэлээ.

	 

	Тэр нэгэн шөнө мөсөн цөн түрж

	Тэнэгэр намрын гол үерлэж эхэлж байлаа.

	«Энэ гол урсаж байна» гэж би бодлоо.

	Эгц урагш шийдмэг алхлаа.

	 

	Тэр шөнийн гол харанхуйн дунд урсаж

	Түнэр тэр шөнийн гүн харанхуй дунд

	Үл таних тэр маань хүрч ирээд

	Өөдөөс минь харан гүүрэн дээр зогслоо.

	 

	Ариун цас, халуун дарснаас бүтсэн

	Асаж дүрэлзсэн түүдэг байлаа тэр

	Хүслэнтэй харц уруу нь ганцхан удаа ширтээд

	Хүн бүр түүнийг дор нь танина.

	 

	Эелдэг зөөлнөөр гараас минь хөтлөөд

	Эгц өөдөөс минь ширтэн харлаа.

	Тунгалаг цагаан баг нүүрт минь өмсгөөд

	Туяа татсан бөгж гарт минь зүүлээ.

	 

	«Хорвоод амьдарсан чинь хангалттай, хоосон үгээ орхи.

	Холын холоос чам уруу би шуурга шиг исгэрнэм.

	Одоо миний амьдрал чиний бодсоноос өөр

	Оч бутарсан гал минь чиний үзсэнээс өөр»

	 

	Ийнхүү тэр намайг даллан дуудан байна.

	Энэ дэлхий газар шороо цасан дунд хучигджээ.

	Одоо тэр юу гэж дуулна вэ? Чихэнд минь юу сонстоно вэ?

	Ондоо нэгэн амьдрал уу? Нууцгайхан үхэл үү?

	 

	1904 оны дөрөвдүгээр сарын 12


* * *

	 

	Үнэнчээр хайрлаж дурлаж би чадаагүй ч байг

	Өргөсөн тангаргаа би зөрчсөн ч байг

	Харин одоо болтол чиний дүр намайг догдлуулж

	Хаа ч тааралдсан сэтгэлийг минь татнам!

	 

	Амраг минь, чи надаас хагацсан ч гэсэн

	Амьдралын энэ бүүдгэр гэрлийг нэвтлэн

	Алсын алсаас намайгаа гэрэлтүүлнэм!

	Ай даа, холын холд ч гар чинь ивээнэм!

	 

	Ганцаардмал, хөндий хоосон санагдах

	Гал хөс ч үгүй хүйтэн гэртээ байхад

	Зогсоо чөлөөгүй тарчлаах зүүдэнд минь

	Золгүй орхигдсон тэр л байшин үзэгднэм.

	 

	Хуучин танил агшин мөчүүд зүүдлэгдэнэ.

	Хуучирч баларсан он жилүүд зүүдлэгдэнэ...

	Чиний тухай бодол үүрд намайг эзэмджээ гэдэг нь 

	Хэний ч маргашгүй үнэн болжээ.

	 

	Үргэлжийн найдваргүй амьдралаа би одоо

	Өрөөл бусдын хоосон энхрийллээр солихгүй.

	Ондоо хэн ч намайг дуудсан очилгүй

	Огтоос таг чиг болон сэтгэлээ нуунам.

	 

	1915 оны аравдугаар сарын 8.


* * *

	 

	Арван тавтай түүнийгээ хараад би зүрхнийхээ зөнгөөр

	Амраг бүсгүй минь болно гэж дотроо бодлоо.

	Хожмын өдөр гэргий минь болооч гэж инээмсэглэн хэлэхэд

	Хонгор тэр минь өөдөөс инээчхээд яваад өглөө.

	 

	Өнө эрт энэ явдал болсон юм. Түүнээс хойш

	Өнгөрсөн тэр жилүүдийг биднээс бусад нь мэдэхгүй. 

	Хааяа л бид уулзалдаж цөөхөн үг сольдог байв.

	Харин чимээгүй байхдаа илүү ихийг ойлголцдог сон.

	 

	Амьсгаа давчдам нүүрийн багууд хөлрөн инээнэ. 

	Араас нь дагуулан түүнийгээ би шунахайран ширтэнэ. 

	Одтой цэлмэг өвлийн шөнө зүүдэндээ итгэлтэйгээр

	Олон хүнтэй бүжигт танхимаас би гарлаа.

	 

	Хойноос минь өөрийн эрхгүй даган гарахдаа

	Хормын дараа юу болохыг тэр минь мэдсэнгүй.

	Хотыг нөмөрсөн хар шөнө л ганцаархнаа

	Хонгор бүсгүй, болзоот хархүүг далдлан хучлаа.

	 

	Хүйтэн цэлмэг, тэнгэр улайрсан нарлаг өдөр

	Хүнгүй сүмийн нам гүмд хоёулхнаа уулзалдахдаа 

	Дуугүй өнгөрөөсөн он жилүүдийн нууц нь тайлагдаж 

	Дуусаж өнгөрсөн тэр бүхэн өндөрлөснийг ойлголоо.

	 

	Барагдашгүй урт эрлийн тухай энэ туужаар

	Бачимдан дуулах зүрх сэтгэл минь үргэлж дүүрэн. 

	Өөрийн зохиосон дуунуудаар би барилга босгов. 

	Үлдсэн хэдийг нь хэзээ нэг цагт бас дуулна.

	 

	1903 оны зургаадугаар сарын 16.


 

	* * *

	 

	Бүгдэд одоо мартагдаж, хоёулхнаа хоцорчээ бид. 

	Бүлээн дулаан газар чимээгүйхэн сууцгаая.

	 

	Анир чимээгүй дулаахан өрөөний булангаас

	Аравдугаар сарын харанхуй шөнийг харцгаая.

	 

	Харанхуйн дундах гэрлүүд урьдын адил анивчина. 

	Хайрт найз минь ээ, бид хөгширч дээ.

	 

	Уйтгар зовлон, сэтгэлийн шуурга бүгд ард үлдэж

	Урагш тэмүүлэн чи минь юугаа тэгтэл хараа вэ дээ?

	 

	Урьдын бидний мэдэхгүй, шинэ сонин мэдээг

	Уншихыг хүссэн мэт харанхуйн зүг харна уу?

	 

	Тэнгэрийн элч гэнэт буухыг хүлээж байна уу?

	Тэгсэн ч бүх юм өнгөрчхөж. Юуг ч буцааж болшгүй.

	 

	Хана, тавиур, номууд хүрээлж, үлдсэн өдрүүд л хүлээж байна.

	Хайрт найз минь, тэд чинь улиг домог болчихсон юм.

	 

	Өмнө хүлээх өдрүүдээс юуг ч би горилохгүй.

	Өнгөрсөн бүх амьдралдаа өчүүхэн ч би харамсахгүй.

	 

	Цаг нөгчөөж ядахдаа чи минь харин ахиад л

	Саатай торгон утсаар жинжүү хэлхэж эхлэв үү?

	 

	Тэр цагт яаж байлаа? Санаж байна уу, чи минь... 

	Тэгэхэд, ай даа бас, сайхан ч жилүүд байж!

	 

	Өнийн тэр жилүүдэд залуу ч байж, чи минь

	Өнгөтэй хурц торгыг л үргэлж сонгодог байсан сан.

	 

	Энхрий ялдам гар чинь илүү түргэн хөдөлдөг сөн... 

	Эрээн мяраан өнгөтэйг одоо ч гэсэн сонго л доо.

	 

	Хатгуур зүүнд сүлбэсэн торгон утасны өнгө

	Харанхуй шөнийн уйтгарт өнгийг юутай ч болов өөрчлөг л дөө.

	 

	1913 оны аравдугаар сарын 19.


* * *

	 

	Архины мухлагийн лангуунд би хадагдаж орхижээ.

	Аль хэдийн согтож орхиод, хамаагаа ч алджээ.

	Аз жаргал минь гуравласан морьд хөлөглөн, тийшээ 

	Алсад суунаглах мөнгөлөг утаа уруу давхин оджээ.

	 

	Цагийг булах цан хүүрэг, алсын зуун уруу

	Цаашлан дүүлэх морьд умбан алга боллоо...

	Тах доороос бараантан суунаглах мөнгөлөг тоос 

	Ташуурч согтсон миний сэтгэлийг тас шавхуурдав...

	 

	Будант битүү тархинд минь оч маналзана.

	Бутрах очоор бүх л шөнө, бүх л шөнө гэрэлтэнэ...

	Арал нумд өлгөн зүүсэн бяцхан хонхнууд л

	Аз жаргал өнгөрсөн тухай шулганан дуулцгаана...

	 

	Хангал хүлгийн алтан хударга хөмөлдрөг

	Хангинан жингэнэнэ... бүх л шөнөжин нүдэнд үзэгдэнэ...

	Сэтгэл санаа минь... бөглөрч орхисон сэтгэл минь... 

	Сэрэхийн аргагүй шал согтуу... шал согтуу...

	 

	1908 оны аравдугаар сарын 26


* * *

	 

	Уянгалан дуулна...

	Унан, будран, тойрон дуулна...

	Уйтгар, энхрийлэл, сэтгэлийн алдрал

	Урьдын адил зүрхнээс базнам...

	Өнгөрсөн амьдралын бүх дарамтыг

	Үүрэхэд тийм ч хүнд биш ээ,

	Эргэх хугацаа энэ ачааг

	Энхрийлэн бүүвэйлэн энгүүхэн дуулсаар...

	Эртийн эрт бид үүссэн юм.

	Энэ дэлхийн эргэлт ч

	Эгшиг найргийн тэнгэр ч

	Эртний юм.

	Буурал өвлийн цас

	Будран дуулнам

	Буурал өвлийн цас, бидэнд дуулнам...

	Ийшээ, ийшээ

	Эцсийн шөнийнхөө

	Цасан цээжинд тэргүүнээ наа...

	Ганцхан удаа

	Амьсгаа аваад

	Гаслант нүдээ

	Үүрд аних сан.

	Цаст шөнийнхөө тэврэлтэд аних сан...

	Халуун шунал, хүсэл бодол

	Эргэж ирэхгүй...

	Харав уу, харав уу;

	Харанхуй шөнийн чимээтэй хамт

	Хаяаран гийх үүрийн туяанаас салхи айсуй.

	Сүүлчийн гэрэл, энэ салхинд

	Сүүмэлзсээр унтарлаа. Амьсгаа хураа даа.

	Үүрийн туяанаас үлдсэн гэрэл бөхлөө.

	 

	1913 оны аравдугаар сарын 19.


ЭХ ХҮҮ ХОЁР

	 

	Ээжийн адислалд заяагаа даатгаад

	Эцгийн гэрийг хүү орхив.

	 

	Үлдэж хоцорсон эхийн дуунд

	Үйлийн үргүй баяр дуулдах нь:

	Хайрт үр минь алдаршаад ирээсэй.

	Хавьгүй баяраа тэсэн давах сан.

	 

	Нүд гялбам дуулгатай хүү нь

	Нүхэн харанхуйд явах нь сонстоно.

	Амь сүлдээ тэнгэр нарт өргөөд

	Алаг зүрхээ эх газартаа өгчээ.

	 

	Үүрийн өмнөхөн тахиа донгодоход

	Айсан шөнө даруй хулжлаа.

	Өглөөний манангийн паргиа бүрээ

	Архан талд нь үлээсээр хоцров.

	Шинэхэн нугын өвсөн дээгүүр

	Ширэлдсэн бужгар үс өндийв.

	Үл үзэх харалган харц

	Үүлний тэртээх өндрийг ширтэв...

	 

	Үүрийн туяагаар дуулга хийгээд

	Үүлэн дундаас хүү минь айсуй!

	Шинэсэн ой, цөөрөм бүрд уруу

	Шивээ сумаар, харван айсуй...

	 

	Хөх тэнгэрийн гүн мандлаас

	Хүйтэн, цэвэр салхи үлээнэ.

	Хөнөөлт илдээ газар хаяад

	Хүү нь дуулгаа чимээгүй тайллаа.

	 

	Үхтэл сүлбүүлсэн өргөн цээжнээс нь

	Үрийн магтаал цустай хамт урсана.

	Харанхуйн гүн будангаас чөлөөлөгдсөн

	Хайртай нутаг минь, сайн байна уу?

	 

	Үлдэж хоцорсон эхийн дуунд

	Үйлийн үргүй баяр дуурьсах нь:

	Хараач, хүү минь цусаа урсгаад ирлээ

	Хавьгүй баяраа тэсэн давах сан!

	 

	Өөрийнхөө эхийг хүү нь мартсангүй

	Үхлээ харуулахаар буцаад иржээ.

	 

	1906 оны аравдугаар сарын 4


* * *

	 

	Өрөөндөө чи ганцаархнаа сууна.

	Үг хэлэхийг минь сонсож байна уу?

	 

	Арай ч бас унтаагүйг чинь мэднэ...

	Амьсгалах үгүйтэй байгааг чинь ч мэднэ.

	 

	Наад гэрлээ юунд унтраагаа вэ?

	Надаасаа чи бүү ай!

	 

	Өнгөрч мартагдсан цаг чинь болсон би ирээд

	Үүдийг чинь тогшиж байна, онгойлгооч.

	 

	Дэвэрч үймэрсэн сэтгэлээрээ чи

	Дэмийрч байгааг чинь би мэднэ ээ!

	 

	Ямар ч байсан энэ удаа, би

	Яваад орно, дотнын найз минь...

	 

	Эргэж намайгаа дурсахаас бүү ай,

	Ээ дээ мөн ч залуу байж дээ чи...

	 

	Хацар хайрсан намрын сэрүүнээр чи

	Хангал цагаан хүлгээр давхисан сан!

	 

	Тэнгэрийн хаяа шаргалтах өрнө уруу

	Тийшээ, тийшээ чи нисчихсэн сэн!

	 

	Болчимгүй амьтан минь, тэгэхэд чи

	Буцах замынхаа гуйланчийг мэдсэн үү?

	 

	Ухаан оржээ чи. Бүү зөр.

	Уурлаж маргалдаад ямар ашиг байна?

	 

	Анхны дурлалаа санаж байна уу?

	Алтрах үүрийн туяаг, бас санана уу?

	 

	Тэгээд одоо чи ингэтэл доош нь

	Тэргүүнээ юунд бөхийлгөнө вэ?

	 

	Тайвшран чагна: Үлээх салхи цонхны цаана исгэрнэ. 

	Үхлийн бүрээг татах цаг ойртож!

	 

	Асуултад минь хариулаач, үүдээ тайлаач

	Амьдралын өдрүүд чинь тодхон байв уу?

	 

	Тансаг бэлэг чамдаан бэлдсэн нь энэ.

	Талийгаачийн цагаан өмсгөл авчирлаа.

	 

	1909 оны гуравдугаар сар


* * *

	 

	Чи надтай амьдарч байсан мэт

	Чиний царай тийм танил.

	Гудамжинд, гэртээ, айлд байхад ч

	Гоолиг цэвэрхэн дүр чинь харагднам.

	Хөөж дагах мэт энд тэндгүй

	Хөлийн чинь чимээ хойноос дуулднам.

	Алхаа хөнгөн гишгэлтээр товшлон

	Араас минь чи шөнөөр мөрдөнө үү?

	Хаалга үүдээр дөнгөж шагайнгуут

	Хажуугаар чи өнгөрнөм биш үү?

	Үл үзэгдэх агаар мэт хөнгөн чи

	Үүрэглэх зүүдтэй минь адил биш үү?

	Үтрэмийн цаана, оршуулгын газар

	Эрээн даавуун алчуур боогоод

	Чив чимээгүй булшны дэргэд

	Чи сууж байв уу? гэж үргэлж бодогдном.

	Ойртон дөхөхөд минь чи суусаар

	Очоод орхитол холдон зайлаад

	Гол уруудан дуулсаар одов...

	Хангинах хонхны үдшийн дуудлага

	Хариу өгөн цуурайтахад нь би

	Хайлан уйлсаар эмээн хүлээв...

	Энэ хонхны дуудлагын дараа

	Энхрийхэн дуу чинь тасарчихлаа...

	Агшин өнгөрлөө, чимээ ч алга.

	Алчуур чинь харин тэртээд цайрна...

	Гарцаагүй бид дахин дайралдахыг

	Гашуудалт зүрхээрээ би мэдэрнэм.

	 

	1908 оны наймдугаар сарын 1


ЗАНАЛТ ХАРАНГА

	 

	Өвөл хавар ээлжлэн өмсгөлөө соливч

	Ёлтгор сар тэнгэрт ёрын дэнлүү мэт хөвсөөр

	Түгшүүрт шөнийн айдсаас болж туйлдсан хүмүүсээ 

	Төрсөн өдрөөсөө эхлэн үхэхийг та нар хүснэм.

	 

	Хараал идмэрийн нэгэн хонхоч шөнийн цагаар 

	Харангын зэсийг дэлдэн намгийг сэрээнэм.

	Хангинан дүнгэнэх тэрхүү чимээ шуугиан

	Харанхуй орчинд шар шувуу шиг ниснэм.

	 

	Хамгийн амгалан тайван тэр хонх

	Хамгийн том ариун тэр хонх

	Хажуугаараа өнгөрөгчийг өглөөгүүр дуудагч хонх

	Хар шөнөөр энэ чимээг үүсгэнэм.

	 

	Гүн шөнийн харанхуйд нуугдан байж

	Гүнзгий намгийн мананг хэн сарниана вэ?

	Одоо чухам хэний заналт гар

	Олзны мэт ганцаардмал хонхыг ганхуулнам бэ?

	 

	Баргар бүгт дуун дүнгэнэн байх үед би

	Балгас ханан доор, намгийн өвсөн дунд хэвтлээ.

	Хар хонхоч минь, би одоо л чамайг танив.

	Харин дуу шуугианыг чинь л хараахан номхотгож чадахгүй нь!

	 

	Хүйтэн манан дунд тэнүүчилж явлаа, би.

	Хүмүүс бүгд нойрсоцгооном. Аяа хүмүүс ээ! Зүүднээсээ сэрвэл чинь

	Зүүдгэр улаан сар ёрын дэнлүү мэт ёлтойж

	Зүрх дэлсэм аймшигт харанга дуугаа хангинуулах болно.

	 

	1906 оны арван нэгдүгээр сарын 7.


* * *

	 

	Зовсон биеийг минь амьсгалаараа бүлээцүүлж

	Хөрсөн гэрийг минь өөрөөрөө дулаацуулж

	Тэртээ өнгөрсөн өдрүүдийнх шигээ

	Тэр маань намайг хайрлахыг хүслээ.

	 

	Дээрээс минь тэнгэр мэт нөмөрлөн бөхийвч 

	Дэндүү сульдсан гараа би хөдөлгөж ч чадсангүй. 

	Өөдөөс нь ширтээд үг ч дуугарч болсонгүй.

	Өчнөөн их санаснаа ч хэлж дөнгөсөнгүй...

	 

	Миний төлөө хэчнээн их гунихыг нь

	Мэнэрсэн бүүдгэр нүдээрээ би харавч

	Аз жаргал, гомдол, хайрын үгсийн

	Аль нь ч гэсэн бидний хооронд үүссэнгүй...

	 

	Тийм олон жил, олон өдөр байсан болохоор

	Сэтгэл зүрх минь ядарч туйлдаж орхижээ...

	Хойноос нь гуравласан морьдоор шуугиулан давхивч 

	Хорвоогийн аз жаргалаас би хожимдчихжээ!

	 

	Одоо тэгээд би үхтэл өвчлөөд

	Огт өөрөөр амьсгалж, өөрөөр тарчлавч

	Оройн нарны туяаг хараад сэтгэл ханан

	Орчлонгийн мөнхийн шөнөөс ч айхаа болжээ...

	 

	Үүрдийн гүн харанхуй өөдөөс минь ширтэн байж

	 Өвчилж шархалсан зүрхийг минь амрааж тайвшруулаад

	Хөхөмдөг шөнийнхөө хүйтэн сэрүүн чийгээр

	Хөөрсөн сэтгэлийн минь түүдэг галыг унтраалаа...

	 

	1908 оны долоодугаар сарын 30.


* * *

	 

	Мөнөөхөн л шөнө эхэллээ. Гудамж хүнгүй, хоосон 

	Үргэлжийн л ийм байна!

	 

	Хэнийхээ төлөө гэж чи онгон ариун

	Омог бардам байв аа?

	 

	Дээврийн хөвөөнөөс харанхуй шөнийн чийг дусална. 

	Өөрөө ч гэсэн би

	 

	Дээд тэнгэрт хилэгнэн уурлаж

	Өдөж шаралхмаар болно.

	 

	Золгүй энэ орчлонд бүгдээрээ, орчлонд бүгдээрээ мэднэ:

	Зол жаргал огт байхгүй.

	 

	Заяа тавилангаа зүхэж хэчнээн ч удаа тэд гартаа 

	Аймшигт буу баринам!

	 

	Зангидсан гараа султгаж хэчнээн ч дахин инээж, уйлан 

	Ахин амьдарч эхэлнэм!

	 

	Мөнөөхөн л өдөр, эхэллээ. Тавигдсан асуултууд шийдэгдлээ.

	Цөмөөрөө бид үхнэ.

	 

	1908 оны арван нэгдүгээр сарын 4.


* * *

	 

	Өчигдөр юу байсныг өнөө би санахгүй нь.

	Өглөө болоход би оройг мартаж орхином.

	Гэгээн өдөр эхлэхэд галыг би мартнам.

	Гэрэлгүй харанхуй шөнө өдрийг би умартнам.

	Өдөр шөнө цуварсаар тэмдэглэлт нэгэн цагт

	Үхлийн өмнө биднийг шахан түрж аваачна.

	Харанхуй бүгчимд тэгээд

	Өнгөрсөн гоо сайхан бүхнийг мөрөөдөхөд

	Өр зүрх шимширнэ.

	Хамаг хүч алдарч

	Өндийе гэвч чадахгүй болж

	Үргэлжийн шөнө хучна.

	 

	1909 оны хоёрдугаар сарын 3.


* * *

	 

	Амарч амсхийж авахыг хэчнээн их хүсвэл

	Амьдрал чамд аймшигтай, улам л аймшигтай болно.

	 

	Чимээгүй хар шөнийн хилэн хучлага дээгүүр

	Чийгт хүйтэн манан талын гүнээс суунаглана.

	Чийгт хүйтэн манан цээжний гүнд орно...

	 

	Амьдрал байсан гэдгийг март

	Амьдрал байх болно гэдгийг март...

	Хээр талын дундаас гүн харанхуй нүүгэлтэнэ...

	 

	Зөвхөн нэг л юм, нэг л юм хүсэх нь

	Зүүрмэглэх сэн, зүүрмэглэх сэн...

	Ялгаагүй тэгтэл

	Ямар нэг нь сэрээж орхино.

	 

	1909 оны наймдугаар сарын 27.


* * *

	 

	Харанхуй шөнө нүүгэлтэнэ саран гийгүүлэх болтугай 3

	Хамаг хүн зонд амьдрал аз жаргал авчрах болтугай. 

	Хайр дурлалын хавар сэтгэл зүрхний минь 

	Харанхуйлсан догшин задыг бүү хөндтүгэй.

	Харанхуй шөнө дээрээс минь нөмөрлөө

	Хатуу нялуун хороор даршлуулж,

	Харшлан хөндүүрлэсэн сэтгэлийн минь сүүмгэр харцанд

	Хариу өчихдөө аниргүй нам гүм байнам.

	Харуусан тачаадсан хүслээ хий хоосон харамлан нууцалж

	Харанхуйтан будантсан үүрийн өмнө би

	Хамсан бужигналдах олны дунд хэрмэллэн явахдаа

	 Хадгалсан ганц нандин бодол минь энэ ээ.

	Харанхуй шөнө нүүгэлтэнэ.Саран гийгүүлэх болтугай. 

	Хамаг хүн зонд амьдрал аз жаргал авчрах болтугай.

	Хайр дурлалын хавар сэтгэл зүрхний минь 

	Харанхуйлсан догшин задыг бүү хөндтүгэй,

	 

	1898 оны нэгдүгээр сар

	Санкт-Петербург


ЭЭЖДЭЭ

	 

	Тэр хараач, найз минь, тэнгэрийн тэгшхэн мандалд 

	Тэргэл сарны дор утаат үүлс хөвж явна.

	Тэмтрэх биегүй огторгуйг тэгтэл

	Тэр сарны амьгүй хоосон цонхигор гэрэл зүсэв үү дээ?

	 

	Эрхэс оддын тэнгисийг харж ханалаа,

	Элчгүй цэвдэг саранд тэмүүлж ханалаа!

	Эгэл ахуйн уудам талбарт аз жаргал хомсодлоо гэж үү?

	Энэ зүрхний минь галд илч хомсодлоо гэж үү?

	 

	Цэвдэг саран надад хариу эс өчнөм,

	Цэлийх алсын оддод хүрэх хүч дутнам...

	Булт оддын уйтгарт алс нутагт ч

	Булшны хүйтэн царай хааяагүй намайг угтах болно...

	 

	1898 оны долоодугаар сар.


* * *

	 

	Гансрал гуниг, зовлон зүдүүр, тамыг хүртэл

	Гоо үзэсгэлэн болгон хувиргаж бүхнийг тэр бээр өөрчиллөө.

	Гамлет

	 

	Харанхуйн дунд халамж анхаарал, хөгжөөн цэнгээн өөд би алхнам,

	Харин дээрээс минь онгон сүлдний үл үзэгдэх ертөнц гялалзана.

	Алтан гургалдайн уянгат яруухан дуу хоолой

	Ар араасаа даган ухаан бодлыг мөрдөн дуурьснам.

	Агшин зуур гэнэт шөнө дундын од уналаа,

	Ахин бас ухааныг минь хорт могой хатгалаа...

	Харанхуйн дунд алхаж явахад минь хоосон цуурай дахин давтан

	«Хайрт Офелия, үр минь яаж байгаа нь энэ вэ?» хэмээн цуурайтнам.

	 

	1898 оны наймдугаар сарын 2


ОНГОН ШҮТЭЭН, ХӨХДЭЙ МЭРГЭН ХОЁР

	 

	Хан хорвоогоор би удаан тэнүүчиллээ,

	Хамаг юмыг үзлээ, хамаг юмыг таньж мэдлээ,

	Харин тэгтэл харанхуй манан хувцастай чи

	Хажуугаар минь өнгөрлөө, миний онгон шүтээн

	 

	Очтон гялалзах олон одыг би ойлгосон

	Онцгой ганц од л харин сарны мөнгөлөг туяа шиг

	Огт нууцгай гэрэл цацруулж байлаа,

	Ондоо гунигтай, гэрэлтэй байлаа.

	 

	Хурмастын далайг гуниглуулсан

	Хурц улаан гялбаа тодрон харагдах

	Бүүдгэр манан өөд зөнч нүдний цөцгий

	Бүр их удаан ширтэн харж байлаа.

	 

	Одоо би шөнийн нууцыг ойлголоо,

	Оллоо, чамайгаа, миний Онгон шүтээн...

	Орд Хөхдэй мэргэн мөнх гялтганан байдаг шиг

	Одоо гагцхүү чиний мэлмий гялбалзан байнам!...

	 

	1898 оны наймдугаар сарын 7. Дедово.


* * *

	 

	Харанхуй шөнөөр түгшүүр нойрсохын цагт,

	Хар өнгөөр хот хучигдахын үест

	Аяа, тэнгэр бурхан хэчнээн хөгжим хангинуулнам бэ, 

	Алтан дэлхийд ямар авиа дуурьснам бэ?

	 

	Сарнай цэцэгс чинь надад дэлгэрэнхэн асаж байваас 

	Сац амьдралын шуурга юухан байх сан билээ!

	Хүж нарны шингэх туяа улааран асаж байваас

	Хүмүүн төрөлхтний нулимс юухан байх сан билээ?

	 

	Орчлонт ертөнцийг эзэгнэгч хатан хаан та,

	Олны цус, зовлон зүдүүр, авсны цуваан дундуур 

	Өөрийн минь тэсэж ядсан эцсийн хүслийн хөөстэй цомыг

	Өчүүхэн журамгүй боолоосоо өргөн хүлээж авна уу!

	 

	1898 оны есдүгээр сар.

	 


* * *

	 

	Шунаг тачаал шиг ухаан жолоогүй, зүүд нойр шиг

	амар амгалан чи дахиад л

	Шуугиант тайзан дээр цэцэгст умбан байгаагаар

	надад зүүдлэгдлээ.

	Эрсдүүлэгдсэн би харин өвдөг дээрээ сөгдөн 

	«Эрхшээлд нь би дахин орлоо, зол заяа тэнд бий!» хэмээн бодож байлаа. 

	Гоо үзэсгэлэнгийн охин тэнгэр Офелия чи харин

	Гамлет өөд хайр сэтгэлгүй, зол заяагүй харц чуулалдан байлаа.

	Сарнай цэцэгс харин хөөрхий яруу найрагч дээр шидэгдэн бууж байлаа.

	Сарнай цэцэгсийн хамт түүний хүсэл мөрөөдөл асгаран, асгаран цутгаж байлаа...

	Сарнай цэцэгсийн хамт түүний хүсэл мөрөөдөл асгаран,

	Сайхан цээжин дээрээ цэцэгстэй, сац бужгар үсэндээ бас цэцэгстэй

	Сарнайн дунд мандан бадарч чи булхан нөгчлөө. 

	Цээжин дээрээ, толгой дээрээ, гартаа цэцэгстэй би харин

	Чиний тансаг үнэрт мансууран зогсож байлаа..

	 

	1893 оны арван хоёрдугаар сарын 23.


* * *

	 

	Хаврын дууны битүүхэн дохиог

	Харь алсаас салхи авчирлаа.

	Хаа нэгтээ гэрэлтэйхэн, гүнзгийхэн

	Хан тэнгэрийн цоорхой нээгдлээ.

	 

	Өнөө ёроолгүй номин мандалд

	Өнгөгүй хаврын гэгээ тасрахуйд

	Өвлийн цасан шуурга уйлан хайлж байлаа,

	Өнгөт оддын зүүд элэн хальж байлаа.

	 

	Хулчгархан, харанхуйхан, гүнзгийхэн

	Хувийн минь чавхдаснууд уйлан хайлж байлаа,

	Харин яруухан уянгат дууг чинь

	Харь алсаас салхи авчирлаа.

	 

	1901 оны нэгдүгээр сарын 29.


* * *

	 

	Янагш ядрахыг мэдэхгүй,

	Янз бүрээр дуулж байнам тэд, хөөрөн баясаж байнам тэд,

	Ялалтын баяраа ёслон тэмдэглэж байнам тэд,

	Ямагт жаргал цэнгэлээр бялхаж байнам тэд,

	 

	Орчны энэ олон дуу авиа дотроос

	Онцгой нууцлагдсан хязгааргүй дахь

	Яруу дуурьсалт хэлийг минь түрхэн ч

	Ялгаж олж мэдрэх хэн байнам бэ,

	 

	Зоргоор минь эрх чөлөө зон олонд этгээд ч байг, 

	Зориулалт цэцэрлэгтээ би өөрөө зон олонд этгээд ч байг

	Бүхий байгаль хангинан жингэнэж, хашхиран шуугиан өдөөнөм

	Бүх зүйлд би түүнтэй хамтран оролцогч байнам.

	 

	1901 оны тавдугаар сарын 30.


* * *

	 

	Тэргэл саран нуга дээгүүр өндийж

	Тэр л янзаараа гайхамшигтай дүгрэглэн мэлтийж

	Анир чимээгүй гийгүүлэн байнам.

	Цэцэглэлт нуга цайвартан цонхийж

	Цээжин дээгүүр нь мөлхөх шөнө харанхуйлж

	Амар амгалан нойрсож байнам.

	Маргааш өглөө эрт наран мандаж

	Манан дундаас цухуйн талыг гэрэлтүүлнэ гэж

	Андахгүй би мэдэж байгаа хэдий ч

	Өвс ногоо бүрийн шилбэ доор

	Өнөр амьдрал буцалж байх ахуйд

	Өмнөх нарийхан зөргөөр туулж өнгөрнө гэдгээ

	Андахгүй би мэдэж байгаа хэдий ч

	Үдэш өнөө зам дээр гарахад айдас хүрэх нь

	Үл ойлгогдох нэгэн түгшүүр

	Аанай саран доор ноёлно.

	 

	1898 оны долоодугаар сарын 21

	Шахматово.


* * *

	 

	“Онгон сүлд ч, охин бэр ч

	Одоохон хүрч ир гэж байнам.”

	Апокалипсис

	 

	Гэрээсийн наранд итгэж байнам,

	Гэгээн туяаг алсад харж байнам

	Орчих хаврын газар дэлхийгээс

	Орчлонгийн гэрлийг хүлээж байнам

	 

	Худал хуурмагаар амьсгалсан бүхэн

	Хулчганан чичирч нүүр буруулан зайллаа

	Зам мөргүй газар өөд өмнө минь

	Заагт алтан хил тодорлоо.

	 

	Сараана цэцэгс дархлагдсан

	Сайхан ойгоор би явж өнгөрч байнам

	Сахиулсан тэнгэрүүдийн жигүүрээр дүүрсэн

	Саруулхан хурмаст орой дээр минь цэлийнэм.

	 

	Халдаж ухааршгүй гэрлийн

	Хамаг урсгал мяралзан чичирхийллээ.

	Гэрээсийн наранд итгэж байнам,

	Гэрэлт мэлмийг чинь харж байнам.

	 

	1902 оны хоёрдугаар сарын 22.


ҮЛ ТАНИХ БҮСГҮЙ

	 

	Үдшийн цагт зоогийн газруудын тагт дээгүүр

	Үлээх халуун агаар буйдуу агаад уйтгартай,

	Хашхиралдах согтуучуудын орилолдоон

	Хаврын эхүүн өмхий амьсгаанд дарагднам.

	Алсад, тоост нарийхан гудамж дээгүүр,

	Алмайрсан уйтгарт хотын гаднах зуслан дээгүүр

	Амтат мушгиа боовны мухлаг алтрах төдий тодорно,

	Аль нэгтээ хүүхдийн уйлах сонстоно.

	Үдэш болгон төмөр замын хөндлөвчийн цаагуур

	Үлэмж шалгарсан эрэмгий хошин эрчүүд

	Өндөр бүрх малгайгаа идэрмэг хэлтгий тавьчхаад

	Өргөн сувгуудын дунд хатагтай нартай зугаалцгаана.

	Нуурын дээгүүр сэлүүрийн углаас чахарна,

	Нууцгайхан бүсгүй хүн бас часхийн чарлана,

	Аливааг андахаа байсан дүгрэг саран авхай

	Ажирч огоорсон шинжгүй огторгуйн мандалд дунгуйлдана.

	Үдэш болгон ганц найзын минь царай

	Үзэгдэх төдий шилэн аяганд минь тусна,

	Надтай ижил тэр бээр нялуун битүүлэг ундаанд

	Нам цохиулан муужирч номхорсон байнам.

	Дэргэдэх ширээнүүдийн ойролцоо -

	Дэрийн зогссон нойрмог зарц нар харагдана.

	Туулайн нүдэт согтуучууд

	«Туйлын үнэн дарсанд оршдог!» гэж хашхиралдана.

	Үдэш болгон тогтсон нэгэн цагт

	(Үзэгдэх төдий зүүд юм уу, эсвэл?)

	Хүүхэн бие тансаг торгонд булхаж

	Хүдэнт цонхноо намбалаг хөдөлж үзэгдэнэ. 

	Тэгээд согтуучуудын хоорондуур аажуухан өнгөрч

	 ямагт ганцаараа, ямар нэгэн дагуулгүй,

	Бүгчим амьсгаа, бүрхэг манангаар амьсгалан

	Бүүдгэр цонхны дэргэд очиж сууна.

	Ганган тансаг намилзсан хувцас нь ч

	Гашуудлын өдтэй бүрх малгай нь ч

	Эрдэнийн бөгжтэй савхан хуруунууд нь ч

	Эртний домгийн амьсгалаар сэнгэнэнэ.

	Харин дотно нэгэн сэтгэлд гинжлэгдэн

	Хар торон бүрхүүлийн цаадах царайг би ширтнэм,

	Дур булаам холын эргийг,

	Дур булаам алсыг би харнам.

	Далдын битүүлэг нууц надад даалгагджээ,

	Дашрамд хэн нэгний наран надад заяагджээ.

	Даамай сэтгэлийн минь бүх нугалаасыг

	Дарсны нялуун ааг цоо хатган янгинуулнам.

	Тэмээн хяруулын бөхийсөн өд

	Тэрүүн дотор минь найган ганхнам,

	Амарлингуй цэнхэр мэлмий

	Алсын эрэгт цэцэглэнэм.

	Нандин эрдэнэ зүрхэнд минь хадгалаастай,

	Надад л гагцхүү түлхүүр нь даатгаатай!

	Тун үнэн хэлжээ, согтуу мангаа чи!

	Туйлын үнэн дарсанд оршдог юм байна, мэдэж авлаа.

	 

	1906 оны дөрөвдүгээр сарын 24. Озерки.


3. ГИППИУС

	 

	(«Сүүлчийн шүлгүүд»-ийг аваад)

	 

	Ёстой дэндүү ихэмсэг бардам бүсгүй!

	Ёгт сануулга бүр тань надад ойлгомжтой байна.

	Хамаг хилэнгээр жингэнэх мөрүүд тань

	Хаврын цагаан солиогоор дүүрэн байна!

	Хамаг үг тань-үзэн ядахын хатгуур хэл адил,

	Хамаг үг тань-хатган сүлбэх ган болд адил!

	Алах хороор ундаалсан чинжаалын ирийг

	Алсыг ширтэх зуураа үнсэж байнам би...

	Алсад би тэнгисийн цаадах тэнгис, олон шинэ орны

	Аварга том найруулал цогцыг харж байнам,

	Асар хүчит шуурга хүнгэнэн ульж буй тэр газар

	Аянгат найрал эгшгийн дунд таны дуу хоолой үл сонстном!

	Аюумшигтай агаад аятайхан, аргагүй агаад зайлшгүй учраас би

	Ая дууны олон эгшигт хүчит давлагаа уруу үсрэн орох хэрэгтэй байнам,

	Ихэмсэг та харин ногоон нүдэт лус сахиус болон

	Ирландын хаднуудын дэргэд дуулж усанд булхах хэрэгтэй байнам.


* * *

	 

	Үгсийн шивнээнээс чи өрсөн,

	Үдшийн цэцэрлэгт орж нуугдсан

	Баргар улаан өнгөөр намайг хучсан,

	Баярт хаврын мэнд чинь жингэнэсэн

	Тэр цагаас хойш шөнө ч гэсэн, өдөр ч гэсэн

	Тэрүүн дээгүүр минь эргэлдэх чиний хөнгөн сүүдэр,

	Цэцэрлэг доторх Цагаан цэцэгсийн үнэр,

	Цэнгэг цөөрмийн дэргэдэх сэмхэн алхааны сэрчигнэж

	Сэтгэл түгшүүлсэн нойр хулжилтыг тэгээд

	Сиймхий шөнө уруу үлдэн хөөж чадахгүй болсон.

	 

	1908 оны арван хоёрдугаар сар.


* * *

	 

	Түгшүүрийн гал, мөсөн дунд 

	Түлэгдэж, хөрж амьдрал маань өнгөрнөм

	Түмэн нүглээ наманчлахын цагт биднийг авсны дэргэд уулзуулахаар

	Тэнгэр бурхан амласныг хоёулаа зүрхэндээ хадгалж явъя.

	Заяа золгүй бүх үеийнхний дундаас

	Заавал шинэ үе мандан бадарна гэдэгт итгэж байнам.

	Үхтэл хараалган доромжлуулсан суутныг

	Үе бүрийн үр сад алдаршуулдаг нь дэмий бус

	Өөрсдийн зүрх сэтгэлдээ, өөрсдийн яруу уянгадаа

	Өнөө суутан шиг бид цөм доромжлуулсан

	Далдаас зайлшгүй гарч ирэх бараан үүлсийн дунд

	Дайны ариун илд хотол олонд ил гялалзан байнам.

	Тэр өдөр хол ч байг, яах вэ, охид залуустаа бид

	Тэр л нэгэн гэрээсийг захиж үлдээх маань гэвэл:

	Жигшил зэвүүцэл хилэнгээр бадарч байнам,

	Жинхэнэ төгс хилэн бол үймээн самуун юм.

	Азаа туршин сугалаа татах адил амьдралыг хожигтун.

	Аливаа найрагчийн сэтгэл соргог мэдэрдэг юм.

	Эмзэглэн зовуурилах тэдний сэтгэлд эрх зориг үүрэглэж байдаг юм,

	Эрдэнийн алмаз адил яг л тийм дур зориг

	Эс танигдах хачин зүүдээр нойрсож байдаг юм,

	Энхэр сэтгэл татам амьсгаагүй нам гүмд,

	Эрдэнэт хөрсний гүн дунд-энхийн уулст

	Ээтгэр зээтүү хангинах тэр мөчийг хүлээн нойрсож байдаг юм.

	 

	1910—1914 оны хоёрдугаар сарын 6.


ЯРУУ НАЙРАГЧИД

	 

	Хотын гаднах намагт бэмбэгэр хөрсөн дээр

	Хоосон сэлүүн хороолол сүндэрлэн бослоо.

	Яруу найрагчид тэнд амьдардаг байлаа,

	Ямаан омогт инээмсэглэлээр бие биестэйгээ

	мэндэлдэг байлаа

	Уйтгарт энэ намаг дээгүүр

	Улбар туяагаа цацруулан наран дэмий л манднам:

	Энд оршин суугчид өөрсдийн өдрийг

	Эрчимт ажил, дарс хоёрт зориулнам.

	Халамцан согтох үедээ андын тангараг өргөцгөөж 

	Халуун давилуун эрээ цээргүй чалчицгаана.

	Харин өглөөгүүр огиулцгаана. 

	Хаалга дараа нь түгжиж аваад,

	Хариугүй мохоо атлаа шамдуу ажиллацгаана.

	Ноход мэт дараа нь шовгор урцнаасаа шурган гарцгааж

	Номин гэрлээр асах тэнгисийг ширтэн зогсоцгооно.

	Хажуугаараа өнгөрөх бүсгүй бүрийн алтлаг шаргал гэзэгт

	Харцаа чулуудан мэргэжлийн дагуу сэтгэл татагдана.

	Уяранхан байж мандал бадралын үеийг мөрөөдөцгөөнө.

	Уршигт хэвлэлийнхнийг ам нийлүүлэн хараацгаана.

	Энхэр бяцхан цэцэгхэн, 

	Сувдан жижиг үүлхнийг харж

	Энэлэлт гашуун нулимс унагацгаана...

	Яруу найрагчид ингэж л амьдарч байлаа. 

	Уншигч минь, найз минь!

	Яриангүй чи өөрөөр бодож байж ч юу магад,—

	Өөрийн чинь өдөр тутмын үргүй хоосон оролдлогоос

	Өөрийн чинь өмхий бэртэгчин шалбаагаас муугаар бодоогүй биз?

	Үгүй, эрхэм уншигч минь, сохор шүүмжлэгч минь!

	Үгүй дээ адаглаад яруу найрагч хүнд

	Гэзэг ч бий, үүлхэн ч бий, мандал бадралын үе ч бий.

	Гэвч харин чамд энэ бүхэн хүртэшгүй!...      ~

	Яах вэ чи бол өчүүхэн биедээ, өөрийн эхнэртээ

	Явцуухан үндсэн хуульдаа сэтгэл ханамжтай байдаг биз,

	Яруу найрагч хүнд бол харин-ертөнц даяны архидалт,

	Ямар ч олон үндсэн хууль хомсодно!

	Гэрийн хаяа дэрлэн зөнөсөн нохой шиг үхсэн ч

	Гэрэлт амьдрал тэрслэн хөрсөнд намайг булсан 

	Хээрийн ширүүн салхи намайг илбэн энхрийлнэ,

	Хэцүү цасан шамарга ч намайг ноцон үнсэнэ!

	 

	1908 оны долоодугаар сарын 24.


* * *

	 

	Жинхэнэ юм болгоныг мөнхжүүлэх гэж

	Жингүй эзэн биегүйг хүнчлэх гэж

	Аль биелээгүйг хэрэгжүүлэх гэж

	Аяа би амьдрахыг ухаан жолоогүй хүсэж байнам!

	Хүнд нойр амьдралыг багалзуурдаж л байг,

	Хүнд нойрон дунд би багтарч л байг,

	Хөгжөөнтэй залуу хүү ирээдүйд миний тухай

	Хөөр болгон ингэж хэлж юу магад:

	Дүнсгэр занг нь өршөөцгөөе-энэ чинь

	Дүүлэх түүний нууцгай хөдөлгүүр юм гэж үү?

	Бүхий биеэрээ сайн санаа, гэрэл гэгээний

	үр сад билээ,

	Бүхий биеэрээ эрх чөлөөний төгс ялалт билээ!

	 

	1914 оны хоёрдугаар сарын 5.


СКИФҮҮД4

	 

	“Панмонголизм!5 гэдэг энэ нэр хэдий бүдүүлэгдүү ч гэсэн бас ч чихэнд минь чимэгтэй сонстдог юм.”

	Владимир Соловьев

	 

	Та нар-саяар, бид нар түм, түм, түмээр тоологдоно,

	Тэгээд бидэнтэй тулалдаад үзэцгээ л дээ! 

	Тийм ээ, бид нар-скифүүд! Тийм ээ, бид нар

	Тэсгэлгүй хомхой, жийтгар сөлөр нүдэт азийнхан!

	Та нарын хувьд эрин зуун, бидний хувьд ганцхан цаг хэрэгтэй.

	Бид дуулгавартай барлагууд шиг,

	Тэрсэлдэн дайсагналцсан монголчууд, европынхны хооронд

	Биедээ бамбай барьж зогсоцгоосон!

	Та нарын хуучирсан хясаа эрин зуун, эрин зууныг давтан дархалж

	Түг түмэн морин цэргийн аянгат аюулыг дарж байсан, 

	Та нарын хувьд Лиссабоны ч, Мессинагийн ч уналт

	Түүхийн зэрлэг үлгэр мэт санагдаж байсан!

	Та нар зуу зуун жилээр дорно зүг уруу харуулдан харж 

	Тана сувд эрдэнэсийг маань хав даран хадгалж хайлуулж байсан

	Та нар бас элэг барин доромжилж их буунуудынхаа амыг бидэн уруу чиглүүлэх

	Таатай мөчийг гагцхүү тоолон хүлээж байсан!

	Тэр мөч тэгээд ирлээ. Тэсгэлгүй гай гамшиг жигүүрээрээ нүдэж байна.

	Тэгээд өшөө гомдол өдөр өдрөөр өсөн үржиж байна. 

	Та нарын асран хүмүүжүүлэгчдээс ул мөр ч үлдэхгүй болох

	Тэр өдөр мөдхөн ирж ч магадгүй шүү!

	Ээ, хуучирсан ертөнц! Одоохондоо чи сөнөөгүй дээрээ,

	Таалалт зовлонд одоохондоо тарчилж байгаа дээрээ 

	Эртний оньсоготойгоо цэцэн Ховдосын өмнө

	Таавар булаацалдсан мэргэн Эдип шиг биеэ татаж авч үз!

	Орос орон-Цэцэн Ховдос. Хөөрөн баяссаар ч, гаслан шаналсаар ч,

	Хар цус биеэсээ асгаруулсаар ч

	Орос орон чам руу харуулдан, харуулдан, харуулдан харж байнам

	Хайраар ч, жигшлээр ч дүүрэн байнам!...

	Манай цусныхны хайрладаг шиг тэгж хайрлах сэтгэл

	Та нарын хэнд нь ч аль хэдийн алга болжээ! 

	Маш халуунаар төөнөдөг, бас хорлон хөнөөдөг хайр 

	Тавилант хорвоод байдгийг та нар мартжээ!

	Цэвдэг хүйтэн тооллын халуун амьсгааг ч,

	Тэнгэрлэг зүүдний авьяас бэлгийг ч бүхнийг бид хайрладаг,

	Цэцэн хурц галлийн утга санаа ч, бүрхэгдүү германы суу ухаан ч,

	Тэр аяараа бүгд бидэнд ойлгомжтой...

	Тамын гудамжнуудтай Парисыг ч, .

	Таалалт сэрүүн амьсгалтай Венецийг ч,

	Тансаг алсын үнэртэй нимбэгийн шугуйг ч,

	Тамтаггүй том үйлдвэрүүдтэй Кельн хотыг ч-бүгдийг бид санаж байна...

	Биет махбодыг бид хайрладаг-түүний амтыг ч, өнгийг ч

	Барин тавин үхээрийн өмхий бүгчим үнэрийг ч хайрладаг...

	Бидний хүнд нударга, энхэр атгад та нарын араг яс бяцарваас

	Буруу маань юу байх сан билээ?

	Ааш зангаараа агсамнан наадах догшин хүлгийг

	Цулбуурдан барьж номхруулж дадсан, бид,

	Ардаг хүлгүүдийн хүчирхэг нурууг хуга дарж

	Цуутай босуул боолчуудыг ч номхотгож дадсан бид... 

	Аль вэ манайд зочлон ирцгээгээч! Аюумшигт дайнаас салж

	Амгалан энхийн тэврэлтэд орохоор ирцгээгээч!

	Арай оройтоогүй дээрээ-хуучирсан илдээ хуйнд нь хийгээч, нөхөд минь!

	Ахан дүүс болцгооё-та бид нар! 

	Хүсэхгүй бол харин хохирох юм бидэнд байхгүй,

	Хорон санаалж итгэлийг эвдэж бид бас чадна!

	Хэдэн эрин зуун дамжин та нарыг

	Хожмын эмзэг үр сад чинь хараах болно!

	Ариун сайхан Европын өмнө

	Өргөн ширэнгэ ойдоо зайлан орж зам тавьж өгье!

	Араас нь харин бид та нар уруу эргэж

	Өөрийнхөө азийн нүүр амаа арзайлган дайрах болно! 

	Бүгдээрээ явцгаа, Урал уруу явцгаа!

	Тэнд ган болд машинуудын бүхэл бүтэн цомтгол амьсгалж байна!

	Бүдүүлэг монголчуудын зэрлэг сүрэг дээрэмчидтэй

	Тэнд тулалдах талбарыг бид цэвэрлэж байна!

	Өөрсдөө харин бид-өнөөгөөс эхлэн та нарын бамбай биш,

	Өнөөгөөс эхлэн өөрсдөө бид тулалдаанд орохгүй

	Өгөр үхлийн тулалдаан хэрхэн буцалж байгааг бид

	Өөрсдийн жийтгар нүдээрээ харах болно. 

	Хэрцгий байлдан дагуулагч Хүннү нар

	Царцсан хүүрийн халаасыг ухан тонож байлаа ч, 

	Хэрхэн хотуудыг шатааж, сүмдэд сүрэг адуугаа хөөн оруулж

	Цагаан арьст ахан дүүсийнхээ махыг шарж байгааг харлаа ч бид хөдлөхгүй!...

	Эцсийн удаа-эргэн сэхээрч бодооч, хуучирсан ертөнц!

	Хөдөлмөр, энхийн ахан дүүсийн найр цэнгээнд,

	Эцсийн удаа ахан дүүсийн ариун найр цэнгээнд 

	Хөглөлт найргийн хэрцгий сүлд урин залж байна!

	 

	1918 оны нэгдүгээр сарын 30.


КУЛИКОВЫН ТАЛД

	 

	1

	 

	Голын ус цэлийнэм. Усны урсгал залхуутайяа гуниглан эргээ угаанам

	Голын эрэгт шаргалтах тарчиг шаварт ганга дээгүүр эзгүй талд өвсний нурууд гунигланам

	Аяа, Орос эх орон минь! Эхнэр минь! Бидэнд урт харгуй элэг эмтрэм тодхон харагдаж байна аа!

	Аль эртний дайнч татааруудын нумын сум шиг бидний харгуй уушги цээжийг маань цоо хатгасан байнам.

	Бидний харгуй-хээр талын харгуй, бидний харгуй зах хязгааргүй гунигт оршном.

	Өөрийн чинь гунигт оршном, аяа, Орос эх орон!

	Битүү харанхуй шөнийн ч байг, харийн ч байг-түүнээс

	Өөрөө би үл эмээнэм.

	Харанхуй шөнө ч байг. Давхиж хүрэхдээ л хүрнэм.

	Алс хээр талыг түүдэг галаар гэрэлтүүлнэм

	Хар утаат хээр талд ариун туг гялсхийх болно.

	Атгаг хааны болд сэлэм ч бас гялсхийх болно.

	Өнө мөнхийн тулалдаан! Цус, тоосны цаанаас

	Амар заяа бидэнд зөвхөн зүүдлэгдэн байнам...

	Өнөөх хээр талын гүү давхин, давхин хурдалсаар

	Атрын хялганыг талхална...

	Эцэс төгсгөл ч алга! Бээр бээр газар, эгц эгц хясаа

	жирэлзэн өнгөрнөм...

	Аль вэ, зогсоогооч!

	Эмээн хулжсан үүлс хөвөн хөвөн нүүнэм,

	Алтан нарны шингэх туяа цусанд булхжээ!

	Алтан нарны шингэх туяа цусанд булхжээ!

	Амин зүрхнээс цус олгойдном!

	Хайлан уйл, зүрх сэтгэл, хайлан уйл...

	Амар заяа алга! Хээр талын гүү

	Хар хурдаараа давхинам!

	 

	1908 оны зургаадугаар сарын 7

	Бид, бид өөрсдөө анд минь, хээр тал дээгүүр шөнө дунд хэрэн зогсоцгоолоо.

	Бидэнд буцаж явах ч, эргэж харах ч арга алга 

	Непрядва голын тэртээ хунгууд ганганалдан байлаа,

	Нэхэн бас дахин, дахин тэр ганганалднам...

	Гол харгуй дээр-улайдсан цагаан чулуу байнам

	Голын тэртээ-бузар сүрэг дээрэмчид байнам

	Манай хороодын толгой дээр гэрэлт туг

	Мандан хэзээ ч дахин үл намилзнам

	Тэгтэл тэргүүнээ газарт бөхийлгөөд

	Тэндээс анд надад ингэж хэлж байнам:

	«Атаатан татартай үргүй үзэлцэхгүйн тулд,

	Ариун үйлийн төлөө амиа өгөхийн тулд илдээ хурцал!»

	Эхний ч, эцсийн ч дайчин надаар дуусахгүй,

	Эх орон минь удаан харамсах болно»

	Эрт өглөө мөргөлийн дараа дурсан санаарай даа намайг

	Эрхэм хонгор минь, Эх орон-гэгээн эхнэр минь!

	 

	1908 оны зургаадугаар сарын 8.

	Элчилгүй шөнөөр Мамай сүрэг дээрэмчидтэйгээ унтахаар хэвтэх үест

	Ээрэм тал, гүүрнүүдийн хамт 

	Эзгүй харанхуй талд бид-чамтай хамт байсан шүү дээ

	Эх орон-чи минь мэдээгүй гэж үү? 

	Өөдгүйг ёрлосон баргар Дон мөрний өмнө талд

	Харанхуй шөнө талын уудамд 

	Өөрийн чинь.дуу хоолойг зөнч зүрхээрээ би

	Хашхиран ганганалдах хунгуудын дуунаас таньсаан 

	Бөөнөөрөө тэгээд Вангийн цэргүүд шөнө дундын үед

	Дэрхийн босоцгоолоо, Бөглүү алсын алсад дөрөө харшилдан хангинаж

	Эх маань уриалан дуудлаа 

	Алсад шөнийн шувууд эргэлдэн тойрон нисэж

	Элэн хальж байлаа. Алиман намуухан үүрийн туяа Орос эх орны минь дээгүүр

	Эрхэмсэг Ванг хамгаалж байлаа. 

	Бүргэд түгшүүрлэн тагшиж татаарын цэргийн хуаран дээгүүр

	Гамшиг зарлан заналхийлж байлаа. 

	Бүрхэг манан Непрядва голыг вангийн хатагтайн

	Ганган алчуур шиг хучин нөмөрлөө 

	Нойрсож буй Непрядва голын дээгүүр манантай хамт шуудхан над уруу

	Номин гэрэл цацруулсан хувцастай чи шулуухан морь үргээлгүй бууж ирлээ.

	Мөнгөлөг долгион ган болд илдэн дээр гялсхийж андад харагдлаа.

	Мөрөн дээр минь байгаа тоостой хөө хуягийг арчин цэвэрлэлээ.

	Өглөөгүүр өтгөн хар үүлс мэт

	Сүрэг дээрэмчид урагшлан хөдлөх үест,

	Өөрийн чинь хүний гараар бүтээгүй гэгээн царай бамбайд минь

	Сүлд болон үүрд гэрэлтэж байлаа.

	 

	1908 оны зургаадугаар сарын 14.

	Өнө мөнхийн гунигтайгаа хамт бас дахиад л

	Өнөө хялганууд газарт бөхийн гулжийлаа.

	Ахиад л бас манант голын цаанаас

	Алсаас чи намайг дуудлаа...

	Талын гүүдийн сүрэг адуу

	Тамтаг сураггүй алга болж талийлаа,

	Хуучирсан сарны дарангуйлал доор

	Хур зэвүүн шунал тачаадал тайлагдлаа.

	Өнөөх хуучирсан сарны доорх чоно шиг,

	Өнө мөнхийн гунигтайгаа хамт би,

	Өөрийгөө яахыгаа ч мэдэхгүй байнам,

	Өөрийн чинь араас хаашаа нисэхээ ч мэдэхгүй байнам!

	Тал дахь тулалдааны нүргээнийг чагнаж байнам,

	Татааруудын гингэнэлдэх хашхиралдааныг сонсож байнам,

	Өөрийн Орос эх орны дээгүүр алсын алсад

	Өргөн намуухан түймрийг харж байнам.

	Цаглашгүй хүчирхэг гунигт автагдан

	Цагаан мориороо хатируулж явнам...

	Манант шөнийн харанхуй мандалд

	Чөлөөт үүлс угтан учирнам.

	Тамлагдсан зүрх сэтгэлд минь

	Тавиун гэгээн сэтгэлгээ булгилж байнам,

	Тамын хар галд шатаагдсан

	Тавиун гэгээн сэтгэлгээ асгаран унаж байнам.

	«Гайхамшгийн гайхамшиг минь, ирээч!

	Гэрэлтэн байхад минь сургаач!»

	Морины дэл намиран хийснэм...

	Салхины араас илд далланам...

	 

	1908 оны долоодугаар сарын 31.

	“Аймшигт гамшгийн харанхуй

	Айсуй өдрийг бүрхлээ.”

	В. Соловьев

	 

	Бас дахиад л Куликовын тал дээгүүр

	Балар харанхуй нөмөрч бүрэлгэлээ.

	Айхавтар догшин үүл адил

	Айсуй өдрийг бүрхлээ.

	Унтаа аниргүй нам гүмийн цаана,

	Урсан ирж буй харанхуйн цаана

	Сайхан тулалдааны нүргээн үл сонстном.

	Сац бас дайчин цахилгаан эс үзэгднэм.

	Сүрлэг өндөр, сүржин үймээнт өдрүүдийн

	Сүрт эхлэлийг гэвч би мэдэрч байнам!

	Хуарагнасан дайснуудын дээгүүр урьдын адил

	Хунгуудын ганганан дэвэх сонстном.

	Үүрд амгалан амьдарч зүрх сэтгэл чадахгүй,

	Үүлс хуран бөөгнөрсөн нь талаар ч биш ээ.

	Тулаанд орохын өмнөх шиг саадаг зэвсэг хүнд байна.

	Тун мөдхөн одоо цаг чинь боллоо-Мөргөж үз!

	 

	1908 оны арван хоёрдугаар сарын 23.


ЗӨНЧ ШУВУУ ГАМАЮН 6 7

	 

	(В. Васнецовын уран зураг)

	 

	Жаргах нарны туяанд улбартсан

	Захгүй усны мандал дээр

	Үүлгэртсэн жигүүрээ өргөх ч тэнхэлгүй

	Үлгэрийн шувуу зөгнөн дуулна.

	Цөлмөх татаарын дарлалыг зөгнөнө.

	Цусан урсгах цаазыг зөгнөнө.

	Хулчгар эр, өлсгөлөн, түймэр

	Хорлогчийн хүч, үнэний сүйрлийг зөгнөнө...

	Үүрдийн зовлонд автахын өмнөх

	Үзэсгэлэнт царай нь хайрын гэрэлтэй.

	Цусанд омголтсон уруулаараа

	Цуурайтуулж, үнэнийг зөгнөнө!...

	 

	1899 оны хоёрдугаар сарын 23.

	 

	 

	 


* * *

	 

	Жаргах наранд улбартсан шүүдэр

	Жаргал уруу одох замд туяарна.

	Алсаас сонстох үүрийн аялгуу

	Алаг зүрхэнд намуухан уянгална.

	Улбартан гийх үүрийн аялгуунд

	Унтрах шахсан одод улалзана.

	Үзэсгэлэнт тэнгис шиг тэнгэр

	Үдшийн час улаан туяанд дүрэлзэнэ!...

	Оргилсон сэтгэл дуу аялна.

	Оройн цаг үүрээр уянгална.

	Жаргах наранд улбартсан шүүдэр

	Жаргал уруу одох замд туяарна.

	 

	1899 оны тавдугаар сарын 18,


* * *

	 

	Ахиад л хүсэл, завь сэлүүр,       

	Алс голын тэртээх галыг

	Амраг минь оройн дагаар хүлээх үү?

	Фет

	 

	Харуй бүрий хаврын үдэш

	Хүйтэн долгио хөл долооно.

	Элсэн дээгүүр давлагаа уралдана.

	Эндэхийн биш итгэл зүрх эзэмдэнэ.

	Алсын дуу, авиаг 

	Анирлан ялгаж би эс чадна.

	Гаргууд холын эрэгт 

	Ганцаардсан сэтгэл уйлна,

	Ариухан нууц минь биелнэ үү?

	Алсаас чи минь дуулна уу?

	Урсгалд шумбан завь найгана,

	Усанд ямар нэгэн юм гүйнэ.

	Эндэхийн биш итгэл зүрх эзэмдэнэ.

	Эгцэлж, хэн нэгний урдаас би гүйнэ...

	Хаврын бор хараа алдарна.

	Харин, тэртээ эрэгт дуу хадна.

	 

	1901 оны наймдугаар сарын 1.


ҮЙЛДВЭР

	 

	Хөрш байшин маань бүрсгэр цонхтой

	Хөхөмдөг үдэш, харуй бүрийгээр

	Бодлогоширсон нугас чахран дуугарч

	Босгонд нь хүмүүс тулан очно.

	 

	Хаалга хаагдаж бүгтхэн оньслогдохуй

	Харин ханан дээр, ханан дээр

	Хөдөлгөөнгүй хар хэн нэгэн хүн

	Хүмүүсийг нам гүмд тоолж эхэлнэ.

	 

	Тэртээ доор цугларсан хүмүүсийг

	Түүртэж ядарсан нуруугаа бөхийлгөхийг

	Зэс хоолойгоор тэр хүн уриалахыг

	Зэрэгцээ өндөрлөгөөс би сонсоно.

	 

	Барлагууд үйлдвэрт оронгуутаа л сарнина.

	Баглаатай ачааг нуруундаа үүрнэ.

	Ядуучуудыг нүнжиггүй хуурсан

	Ямбатнууд шар бүрсгэр цонхоор инээлдэнэ.

	 

	1903 оны арван нэгдүгээр сарын 24.



	




	* * *

	 

	Гэгээн салхин тогтоход

	Гэгэлгэн үдэш айлчилна.

	Нарсан дээр хэрээ сууж

	Нойрмог сэтгэл цочрооно.

	 

	Харанхуй харийн нутагт

	Хайрт минь намайг дурсана уу?

	Ичимтгий дурлалыг минь

	Энхрийлж зүүдэндээ гуниглана уу?

	 

	Чиний сэтгэл зуурдын ч байсан

	Чамаасаа би урвахгүй.

	Идэрхэн чиний бахархал

	Эмэгтэй миний итгэл хэвээрээ.

	 

	Өр зүрхний минь хайртай

	Өөр бүсгүйтэй цэнгэхдээ

	Дэндүү хөнгөн ерийн хий үзэгдэл

	Дэргэдүүрээ нисэхэд бүү хөөгөөрэй...

	 

	Үдэш боллоо. Тэнгэр чамайг тэтгэг!

	Үхэр хараацай доогуур нисэж байна.

	Нүргэлсэн аянга хөдөлж

	Нүдийг чинь шөнө ширтэж байна.

	 

	1905 оны наймдугаар сарын 21


НАМРЫН БҮЖИГ

	 

	Ахин, дахин намайг догдлуулах нь

	Амрагхан чиний нууцхан хүсэл

	Амарлингуй сэтгэлийг баясгахаар

	Ариухан сэрэл хөөрнө.

	Аминчхан шивнээг хүлээнэ.

	 

	Нэхэл гуйлт огторгуй уруу одно.

	Нулимс нэвтлэн намар мишээнэ.

	Алдрайхан хусны навчсын цаана

	Алтанхан бүрээ уянгална.

	 

	Уяхан чиний цээлхэн дуу шиг

	Уянгалаг ая сэтгэл гижигдэнэ.

	Гараа чи чанх дээш сунган

	Гайхширан, дуугүй л гиюүрнэ.

	 

	Цулцгар гар чинь уяхан туялзахад

	Цагаан мөрнөөс чинь гэрэл цацарна.

	Намрын гоёлоо зүүсэн бүхэн

	Наалинхай чамайг тойрон бүжиглэнэ.

	 

	Намрын намираа хур шиг

	Намилзаж гэзэг чинь хаярна. 

	Бүжин өнгөрсөн нуга жалга чинь

	Алтан бөгж шиг туяарна.

	 

	Дур булаам хурын аялгуунд би

	Дуулахгүй, бүжиглэхгүй байж чадахгүй.

	Өлмийд чинь өртсөн нуга, жалга

	Өөрийн эрхгүй дүрэлзэхээс ч аргагүй.

	 

	Тэсэлгүй хөөрсөн идэр нас

	Тэнгэрийн жаргал бидэнд хайрлана.

	Наргиан, цэнгээн хаанаас ирнэ вэ?

	Нам гүм яагаад ноёрхоно вэ?

	 

	Залаат ургамал гандан унах нь

	Замлин хорвоогийн сайхан цаг аа!

	Өгөөмөр хүслийн биелсэн зүүд

	Өнөөдөр яг л өчигдөр шиг өнгөрнө өө.

	 

	Охидын гар дохих төдий

	Орчих цаг, мөрөөдөл ниснэ ээ.

	Ойн ногоон цоорхой, нугад

	Оломгүй баярын тойрог эргэнэ ээ.

	 

	Тун ч аниргүй нам гүмийг

	Тунгалаг наран хэзээ ч эвдэхгүй.

	Онцын сайхан тааламжит хаврыг

	Ойн цэцгүүд үүрд мартахгүй.

	 

	Чиний бүжиглэж, хайрласан нугыг

	Чийг ариусгасан жалгын ирмэгийг

	Будрах цасан даган бүжиглэнэ.

	Бүртийх ч бараагүй тэгшлэн хучна.

	 

	1905 оны аравдугаар сарын 1.


ГУРГАЛДАЙН ЦЭЦЭРЛЭГ8

	Оволзох тэнгис татрахад

	Үелсэн хад нураав би.

	Зүдэрч сульдсан илжгээрээ

	Зүтгүүлж бүгдийг зөөв би.

	Төмөр зам хүргээд

	Тэвхийж овойтол хураав.

	Эргэж тэнгис уруу алхтал

	Илжиг минь орилж эхлэв.

	Хүнд ачаанаасаа хагацав гээд

	Хөөрхий тэр минь бахаджээ.

	Зөрөг замын хажууд 

	Сэрүүн цэцэрлэг таарна.

	Өндөр хашааны нь дээгүүр

	Өнгийн сарнай сагсайна.

	Гургалдай шувуу донгодоод

	Горхи, навчис шивнэнэ.

	Үүд хаалганд нь дөхтөл

	Илжиг минь жигтэй орилно.

	Гэтэл нэг бүсгүй аяархан инээгээд

	Гирвэшиж холдон дуу аялна.

	Уянгалаг намуун дууг нь

	Уярч хайлан сонсохуй

	Хадат халуун эрэгт

	Хөшиглөх манан татав.

	 

	2

	 

	Бүгчим өдөр өнгөрч

	Бүрхэг харанхуй нөмрөв.

	Эцэж цуцсан илжиг минь

	«Эзнийхээ уярсанд» гайхширна.

	Үйлтэй халуунд мансуурна уу?

	Үдшийн бүрийд бодлогоширно уу?

	Өөрийн минь ч гэмээр, биш ч гэмээр

	Өөр амьдрал зүүдлэгдээд салдаггүй.

	Гургалдайн цэцэрлэгт хангинан байсан

	Гайхамшигт тэр аялгууг давтан давтан

	Хувьгүй ядуу хөөрхий би юугаа

	Хавчиг муу овоохойдоо хүлээнэ вэ?

	Сараалжин хашаатай цэцэрлэгт

	Санасан зоргоор оршгүй.

	Цагаан даашинзтай бүсгүй

	Цаана нь ямагт сүүдгэнэнэ.

	Үдшийн бүрий татахад

	Үүдэн хавиар нь хөлхөнө би.

	Үзэсгэлэн гоо бүсгүй

	Эргэлдэж дуулаад харагдана хөөрхий.

	Уярч хайлсан сэтгэл минь

	Өөрийн эрхгүй догдолно.

	Өндөр хашаанд хоригдоод

	Үйлээ үзэж тарчилна.

	Хөөрхий илжиг нь амарна.

	Хадны ёроолд царил нь хэвтэнэ.

	Хайр дурлалд мансуурсан эзэн нь

	Харанхуй манан дунд бядна.

	Хааш хөтлөн одохыг бүү мэд.

	Хад чулуут танил зам нь

	Хөшиглөх манант хашаа уруу

	Хөөрхий түүнийг ахин авч ирэв.

	Үймэрч шаналсан зүрх сэтгэл нь

	Ээлжлэх мөчийн тоолон тарчилна.

	Өргөс зангуут өнгийн сарнай

	Үрэл шүүдрээ бөнжгөнүүлэн сагсайна.

	Ингэж яваад буцахдаа би

	Энэлэх, баярлахын нэгийг үзнэ шүү.

	Гургалдайн цэцэрлэгт хаалгыг

	Гэнэтхэн цохиод орчхов уу би.

	Эргэлзэж хулгадаг минь дэмий.

	Эрсэлж зориглох минь зүйтэй.

	Гургалдайн цэцэрлэгт Таныг таашаана гээд

	Голт зүрх минь лугших гэдэг жигтэй.

	 

	 4

	 

	Үнэнхүү учралыг зүрх минь зөгнөжээ.

	Өндөр хашаа ч аюултай бус байжээ.

	Ойртож очоод тогшоогүй байтал

	Үүд хаалга нь өөрөө онгойлоо.

	Зөргийн хажууд лишийн дундуур

	Жирэлзэх горхи хоржигнон урсана.

	Уянгалах гургалдайн дуу хадаж

	Үймэрсэн сэтгэл хайлан уярав.

	Харь хол этгээд санагдах

	Хайрлахын жаргал надад заяалаа.

	Үйлээ үзсэн үгээгүй би

	Үзэсгэлэнт бүсгүйтэй золоор учирлаа.

	Алтран шийгэх сархдад мансуураад,

	Амраг хайрын галд автагдаад

	Хад чулуут замаа ч мартав.

	Хөөрхий муу илжгээ ч умартав.

	Сарнайд умбагч хашаа

	Шаналах зовлонгоос гэтэлгэв.

	Уран гургалдайн дуу харин

	Уухирах тэнгисийн чимээг дарахгүй,

	Дуунаас тодрох түгшүүр гэнэт

	Түрхрэх давлагааг эрхгүй санагдуулж

	Сульдсан илжигний бүдчин алхах нь

	Санаандгүй байтал нүднээ туслаа.

	Тааламжит сайхан тэр үдэш

	Танхил хонгор минь намайг тэврээд

	«Хайрт минь чи яачхаа вэ!» гэж

	Халаглаж тэвдэн шалгаавч

	Хорвоогийн жаргалд амтархан умбаж

	Холын барааг ширтэн байхад

	Алс түрлэгийн чимээ

	Аргагүй л сэтгэл эзэмдэн байлаа.

	Өдөр судраа умартсан би

	Үүрийн гэгээнээр сэрлээ.

	Хонгор минь хүүхэд шиг инээмсэглээд

	Хөөрхий намайгаа зүүдэлж буй бололтой.

	Уярч хайлсан үзэсгэлэнт тэр минь

	Ургахын нарнаар улам ч гайхмаар!

	Алсаас сонстох жигдхэн нүргээнээр

	Айсуй түрлэгийг би мэдлээ.

	Цонхоо нээгээд алсаад хартал 

	Цэлэлзэн эвхрэх түрлэгтэй зэрэгцээд

	Эцэж цуцсан илжиг минь 

	Өрөвдөж харамсам орилох сонстлоо.

	Удтал бархирах түүний минь дуу

	Уйлж гаслах мэт эвгүй дуулдахад

	Хайлж уярсан сэтгэлдээ мансуурахаар

	Хөшгөө алгуур татаж хаалаа би,

	Өндөр хашаа дамжиж буухдаа

	Өнгөт сарнайг сэрээж би тэвдээв.

	Хүний гар шиг өргөс зангуу нь

	Хувцас хунарт минь шивж орхив.

	Аль хэзээний богино зам минь

	Асга бартаатай амаргүй мэт санагдлаа.

	Овоохой, илжгээ өнчин хоцорсон

	Оволзох тэнгисийнхээ эрэгт би очлоо.

	Будан мананд будилж төөрөв үү би?

	Булхай зальтан хуурч надаар даажигнав уу?

	Үгүй ээ, би асга хадаа андахгүй.

	Усны хажуу дахь хясаа, бутаа андуурахгүй

	Хаана байна орон гэр минь

	Хадны доор нойтон элсэнд дарагдан

	Харлаж зэвэрсэн хүнд царилдаа

	Харин би бүдэрч унах шахлаа.

	(Энэ чинь би зүүдлээгүй байгаа даа)

	Эртнээс дадсан шаламгай хөдөлгөөнөөр

	Улаан зэвтэй урт царилаа аван

	Үелсэн хад тас байлгаад авлаа.

	Гэтэл харин тэндээс,

	Гэгээ татсан ангалаас

	Эмээсэн наймалж мөлхөж гараад

	Элс шороон дээр суучихлаа.

	Ойртоод очтол өндийгөөд ирлээ. 

	Өөдөөс ангайгаад хазах шинжтэй ч

	Өөр нэгэнтэйгээ зууралдаж аваад

	Үзэлцэж тулалдсаар алга боллоо.

	Оромж овоохой минь байсан газар

	Олон удаа зорчсон замаар минь

	Урт жоотуу барьсан нэг эр

	Илжгийг минь туугаад бууж явлаа.

